
Útdráttur 

Sakir dræmrar kosningaþátttöku ungs fólks í sveitarstjórnarkosningunum vorið 2014 er 

meginmarkmið þessarar rannsóknar að varpa ljósi á kosningahegðun ungs fólks á Íslandi og 

hvað hafi áhrif á dvínandi kjörsókn þess. Kosningarnar voru sérstakar í ljósi þess að 

heildarkjörsókn var sú minnsta frá lýðveldisstofnun – og einungis um helmingur ungmenna 

undir 30 ára aldri nýtti þar kosningarétt sinn. Í þessari rannsókn var notast við gögn úr 

spurningakönnun sem gerð var meðal lýsandi úrtaks Íslendinga stuttu eftir 

sveitarstjórnarkosningarnar. Kosningahegðun ungs fólks var greind út frá kenningum um 

hnignandi flokkshollustu og minni tengsla milli almennings og stjórnmálaflokka, sem 

rannsóknir sýna fram á að skili sér gjarnan í áhugaleysi á hefðbundnum stjórnmálum og 

neikvæðara viðhorfi til stjórnvalda. Settar voru fram tilgátur um að dræma kosningaþátttöku 

ungmenna megi rekja til óánægju og vantrausts til sveitarstjórna, sem og áhugaleysis á 

hefðbundnum stjórnmálum. Einnig var því spáð að ungt fólk fengi mun heldur útrás fyrir 

stjórnmálaáhuga sinn með óhefðbundnari leiðum en kosningum. Niðurstöður rannsóknarinnar 

renna stoðum undir þá tilgátu að traust ungmenna til sveitarstjórna hafi áhrif á þátttöku þeirra 

í kosningum. Þá benda niðurstöðurnar til þess að ungt fólk láti sér ýmsar óhefðbundnar leiðir 

til stjórnmálaþátttöku litlu skipta, þó það sé raunar í meiri mæli en eldri kynslóðir.  

Formáli 

Rannsókn þessi er lokaverkefni höfundar til BA-gráðu í stjórnmálafræði við 

Stjórnmálafræðideild Háskóla Íslands og er metin til 12 ECTS eininga. Rannsóknin var gerð á 

vormisseri 2015 vegna útskriftar í júní sama ár.  

Leiðbeinandi minn var dr. Hulda Þórisdóttir og vil ég þakka henni kærlega fyrir góða 

leiðsögn í gegnum allt ferlið sem og gagnlegar ábendingar. Sömuleiðis vil ég þakka unnusta 

mínum, Daníel Guðjónssyni fyrir gífurlega þolinmæði og stuðning á meðan skrifunum stóð. 

Foreldrum mínum, Elínu Sveinsdóttur og Sigmundi Erni Rúnarssyni færi ég einnig bestu 

þakkir fyrir óbilandi stuðning og trú í gegnum allt námið, en föður mínum vil ég enn fremur 

þakka sérstaklega fyrir alla aðstoð við yfirlestur ritgerðarinnar og góð ráð. Að lokum vil ég 

þakka vinum mínum og fjölskyldu fyrir innblástur, þolinmæði og sér í lagi andlegan stuðning 

– og fyrir það fær Jóhanna Sigurjónsdóttir sérstakar þakkir.   

Inngangur  

Kosningar eru taldar vera lykill að lýðræði í frjálsum þjóðríkjum. Þátttaka í kosningum hefur 

enda verið helsti vitnisburðurinn um virkni fjöldans til að hafa áhrif á þróun samfélagsins; því 

meiri kjörsókn, þeim mun virkara lýðræði. Kosningar og kjörsókn hafa þar af leiðandi verið 

einskonar heilbrigðisvottorð um líðan þess stjórnskipulags sem kennt er við lýðræði, líkt og 

raunar stjórnmálafræðingurinn Russell J. Dalton (1996) hefur útskýrt svo afdráttarlaust: „Án 

aðkomu almennra borgara í ferlinu, skortir lýðræðið bæði lögmæti sitt og leiðandi afl“ 

(Bengtsson o.fl. 2014, 49; Dalton 1996, 5).  

Það er sér í lagi af þessum sökum sem dvínandi kjörsókn almennings á Vesturlöndum á 

síðastliðnum áratugum hefur valdið fræðimönnum og stjórnmálamönnum æ meiri 

heilabrotum. Í því samhengi hefur athyglin í auknum mæli beinst að síminnkandi 

kosningaþátttöku ungs fólks, sem rannsóknir benda til að mæti síður á kjörstað en eldri 

kynslóðir (sjá t.d. Bhatti, Hansen og Wass 2012; Blais o.fl. 2004; Esser og Vreese 2007; 

Fieldhouse, Tranmer og Russell 2007; Henn, Weinstein og Wring 2002; Quentelier 2007; 

Zeglovits og Aichholzer 2014). Orðræðan í kringum ungt fólk og stjórnmál hefur alla tíð verið 

með nokkuð neikvæðum formerkjum og þegar fjallað er um þátttöku þess í stjórnmálum er 

gjarnan talað um hina lötu og áhugalausu ungu kynslóð sem nennir ekki að kynna sér 

stjórnmál eða opinber málefni sem varða samfélagið í heild sinni. Margt bendir til þess að 

viðhorf einstaklinga til stjórnmála og þátttöku í stjórnmálum mótist í fyrstu þremur 

kosningum í lífi þeirra og því ber að taka hnignandi kjörsókn ungs fólks alvarlega; 

þátttökuleysi af því tagi getur skilað sér í afskiptaleysi af stjórnmálum til allrar frambúðar 

(Ellis 2004, 6-10; Quentelier 2007).  

Á Íslandi hefur sambærileg þróun átt sér stað og annars staðar á Vesturlöndum: Ungt 

fólk er ekki að nýta rétt sinn til að kjósa í eins ríkum mæli og eldri kynslóðir gera – og 

sömuleiðis virðist þróunin aðeins vera á einn veg með árunum. Kosningahegðun íslenskra 

ungmenna hefur lítið verið rannsökuð í gegnum tíðina og er því erfitt að draga almennilegar 

ályktanir af því hvað valdi dvínandi kjörsókn þeirra (Landssamband Æskulýðsfélaga 2013, 1-

3). Í þessari rannsókn er meginmarkmiðið að varpa skýrara ljósi á kosningahegðun ungs fólks 

á Íslandi og hvað geti haft áhrif á minnkandi kosningaþátttöku þess. Sveitarstjórnar-

kosningarnar vorið 2014 verða hafðar í forgrunni rannsóknarinnar, en kjörsókn í þeim var sú 

versta í sögu lýðveldisins – og þar reyndist einungis um helmingur ungs fólks á aldrinum 18-

29 ára hafa mætt á kjörstað. Hér verður megináherslan lögð á nefndan aldurshóp og þess 

freistað að kanna hvort einhvern greinarmun megi gera á íslenskum ungmennum sem mæta á 

kjörstað og þeim sem gera það ekki. Í ljósi erlendra rannsókna verður sú tilgáta sett fram að 

neikvæð viðhorf ungs fólks til stjórnvalds í sínu sveitarfélagi; vantrausts á það og óánægju 

með frammistöðu þess valdi því að það lætur æ sjaldnar til sín taka á hefðbundnum 

kjörfundum. Sömuleiðis verður því spáð að ekki einasta hafi áhugaleysi íslenskra ungmenna á 

stjórnmálum og hefðbundnu flokkastarfi áhrif á kosningaþátttöku þeirra, heldur fari það í 

ríkari mæli óhefðbundnari leiðir til að fá útrás fyrir þjóðmálaáhuga sinn í samanburði við eldri 

kynslóðir samtímans.    

  

Dvínandi kjörsókn ungs fólks á Vesturlöndum 

Með dvínandi kjörsókn á síðastliðnum áratugum hefur athyglin beinst sífellt meira að yngsta 

kjósendahópnum sem virðist mæta síður á kjörstað en aðrir aldurshópar. Kosningahegðun 

ungs fólks hefur lítið verið rannsökuð í gegnum tíðina, en á undanförnum áratugum hafa 

fræðimenn gert minnkandi þátttöku ungmenna á vettvangi stjórnmálanna í auknum mæli að 

umfjöllunarefni sínu, og þá sér í lagi dvínandi kjörsókn þeirra. Áður en fjallað verður um 

mögulegar skýringar á dvínandi kjörsókn ungmenna á Vesturlöndum getur verið gagnlegt að 

skoða nánar það mynstur sem átt hefur sér stað. Fjölmargar rannsóknir (Bhatti, Hansen og 

Wass 2012; Blais o.fl. 2004; Esser og Vreese 2007; Fieldhouse, Tranmer og Russell 2007; 

Henn, Weinstein og Forrest 2005; Henn, Weinstein og Wring 2002; Quentelier 2007; White, 

Bruce og Ritchie 2000; Zeglovits og Aichholzer 2014) hafa sýnt fram á að ungt fólk nýti 

kosningarétt sinn í mun minni mæli en aðrir aldurshópar og virðist sú þróun hafa átt sér stað í 

flestum vestrænum ríkjum heims. Sem dæmi má nefna samanburðarrannsókn á kjörsókn 22 

ríkja Evrópu á árunum 1999 til 2002, þar sem kom í ljós að kjörsókn ungs fólks á aldrinum 

18-24 ára var að meðaltali 51% samanborið við 70% meðalkjörsókn. Kosningaþátttaka 

aldurshópsins var undir meðalkjörsókn í öllum ríkjum sem tekin voru fyrir – og samanborið 

við aðra aldurshópa mældist kjörsókn ungs fólks tuttugu til þrjátíu prósentustigum lægri 

(Fieldhouse, Tranmer og Russell 2007, 797, 818-819). 

Þátttaka ungs fólks í kosningum til Evrópuþings hefur einnig verið einstaklega 

lítilfjörleg á undanförnum árum. Kjörsókn í kosningunum hefur þó almennt verið dræm hjá 

öllum aldurshópum, sem bendir til þess að lítill áhugi sé meðal alls almennings á þessari einu 

stofnun innan Evrópusambandsins sem íbúar í hverju landi þess geta haft áhrif á. Í 

þingkosningunum árið 2009 nýttu 29% ungs fólks innan Evrópusambandsins kosningarétt 

sinn á meðan kjörsókn hjá eldra fólki var um 50%. Slæm kjörsókn ungmenna innan 

Evrópusambandsins eykur hættuna á því að hagsmunir ungs fólks séu ekki hafðir að 

leiðarljósi á sama hátt og hjá öðrum aldurshópum innan Evrópusambandsins (IDEA 2013, 7). 

Slík hætta á þó vissulega einnig við um kosningar innan einstakra ríkja – og ber því að öllu 

samanlögðu að taka dvínandi kjörsókn ungs fólks mjög alvarlega, einkum og sér í lagi ef hún 

endurspeglar viðvarandi áhugaleysi á stjórnmálum og kosningum (Ellis 2004, 6-10; Esser og 

Vreese 2007, 1208).  

Í samanburði við önnur vestræn ríki hefur kosningaþátttaka Norðurlandabúa verið 

einkar mikil og í því samhengi er gjarnan talað um þau sem hamingjusöm lýðræðisríki (e. 

happy democracies). Rannsóknir hafa þó sýnt fram á að ungt fólk á Norðurlöndunum kýs í 

minni mæli en eldra fólk. Samanburður á kosningaþátttöku ríkjanna fimm í þingkosningum á 

árunum 2007 til 2009 sýnir að kjörsókn mælist alls staðar töluvert lægri hjá ungu fólki á 

aldrinum 18-24 ára en hjá öðrum aldurshópum. Svipað mynstur mátti sjá frá einu landi til 

annars: Yngsti aldurshópurinn mældist með minnstu kjörsóknina, sem jókst svo eftir því sem  

kjósendur urðu eldri og stóð í stað eða lækkaði hjá kjósendum 65 ára og eldri. Til að mynda 

mældist kjörsókn 75% hjá aldurshópnum 18-24 ára í þingkosningunum á Íslandi árið 2007, 

83% hjá næstyngsta aldurshópnum en kjörsókn fór svo upp í 92% hjá fólki á aldrinum 35-44 

ára. Sambærilegt mynstur gat að líta í Noregi og Svíþjóð á sama tíma, en ennþá lægri tölur 

mátti sjá í Finnlandi árið 2007; þar mældist kjörsókn ungs fólks einungis 57%, en næstu tveir 

aldurshópar mældust með 75% kjörsókn. Aðhvarfsgreining staðfesti að í öllum ríkjum hafði 

aldur jákvætt samband við kjörsókn í kosningum þegar tekið var tillit til annarra bakgrunns- 

og pólitískra breyta (Bengtsson o.fl. 2014, 49-51, 55).  

Kosningaþátttaka í Bandaríkjunum hefur lengi vel þótt talsvert áhyggjuefni, en kjörsókn 

þar í landi er alla jafna lægri en í öðrum vestrænum ríkjum (Brians 2002, 61-62). 

Kosningaþátttaka ungs fólks á aldrinum 18-29 ára í miðkjörtímabilskosningum (e. midterm 

elections) hefur valdið sérstökum áhyggjum, en í síðustu sex slíkum kosningum hefur 

kjörsókn ungs fólks undir 30 ára aldri mælst í kringum 12%. Kosningaþátttaka er alla jafna 

meiri í forsetakosningum, en þar er kjörsókn þó í takt við önnur vestræn ríki; í síðustu fjórum 

forsetakosningum hefur yngsti aldursflokkurinn komið verst út með 46% kjörsókn að 

meðaltali, en kjörsóknin er meiri eftir því sem kjósendur eru eldri (The Circle 2013, 2; Esser 

og Vreese 2007, 1195-1197; The Guardian 2014). Svipuð staða er uppi í Kanada, en í 

þingkosningum árið 2000 var þátttaka ungs fólks á aldrinum 18-20 ára einungis 22% og 28% 

hjá aldurshópnum 21-24 ára. Kosningaþátttaka eykst svo með aldrinum líkt og í öðrum 

vestrænum ríkjum (Pammett og Le Duc 2003, 4-5).  

Léleg kosningaþátttaka hjá ungu fólki er augljóslega engin nýlunda, þvert á móti hefur 

ungt fólk alla tíð verið tregara til að mæta á kjörstað samanborið við eldra fólk. Það sem hins 

vegar veldur fræðimönnum æ meiri heilabrotum er að margt bendir til þess að 

kosningaþátttaka ungu kynslóðar samtímans sé mun minni en hjá ungu kynslóðum 

fortíðarinnar (Fieldhouse, Tranmer og Russell 2007, 797-798; IDEA 2013, 3-6; Quintelier 

2007, 165-166). Slíkt mynstur blasir til að mynda við í Bretlandi, en þar eins og raunar víðar í 

lýðræðisríkjum þarf fólk að skrá sig á kjörskrá til að geta kosið. Í Bretlandi hefur þróunin þótt 

einkar óheillavænleg, en breskar rannsóknir hafa sýnt fram á að ungt fólk mætir ekki einungis 

síður á kjörstað samanborið við eldra fólk – heldur fari kjörsókn þess minnkandi með hverjum 

kosningum. Sem dæmi má nefna þingkosningarnar árið 2001, en þar var kjörsókn breskra 

ungmenna á aldrinum 18-24 ára einungis 39% – samanborið við 66% kjörsókn fjórum árum 

áður hjá sama aldurshópi. Þá hafa rannsóknir einnig bent til þess að aldurshópurinn 18-25 ára 

sé ólíklegasti aldurshópurinn til að vera á kjörskrá. Til að mynda voru 20% breskra ungmenna 

ekki á kjörskrá árið 1995 og hafði talan hækkað í tæplega 30% árið 2001 (Ballington 2002, 

112; Henn, Weinstein og Forrest 2005, 556-557). Rannsóknir á kjörsókn ungs fólks í 

Bandaríkjunum benda sömuleiðis til svipaðrar þróunar. Í forsetakosningunum árið 1972 

sögðust 55% bandarískra ungmenna á aldrinum 18-29 ára hafa mætt á kjörstað, en árið 2000 

hafði hlutfall sama aldurshóps farið niður í 40% (Esser og Vreese 2007, 1196-1197).  

Að framansögðu má færa fyrir því sterk rök að dvínandi kjörsókn ungs fólks á 

Vesturlöndum sé komin til að vera. Ljóst er að ungt fólk er ólíklegra til að mæta á kjörstað 

samanborið við aðra aldurshópa, en einnig virðist ungt fólk í dag nýta kosningarétt sinn í 

minni mæli en áður. Mikið hefur verið skrifað um ástæður minnkandi kosningaþátttöku ungs 

fólks í hinum vestræna heimi, en hins vegar hefur minna verið birt af empirískum rannsóknum 

um efnið. Hér að neðan verður fjallað um þrjár kenningar sem gjarnan eru notaðar til að skýra 

kosningahegðun ungs fólks og rannsóknir sem gerðar hafa verið í tengslum við þær.  

 

Kenningar um dvínandi kosningahegðun ungs fólks 

Fræðimenn greinir á um hvað veldur því að unga kynslóðin er ekki duglegri að mæta á 

kjörstað en raun ber vitni. Þrátt fyrir að fjölmargar rannsóknir staðfesti að kynslóðabil sé 

vissulega til staðar á milli ungu kynslóðarinnar og þeirrar eldri þegar kemur að þátttöku í 

kosningum er lítið til af traustum gögnum sem útskýra breytta kosningahegðun þeirrar 

fyrrnefndu. Oftar en ekki er vísað til hinna hefðbundnu kenninga um kosningahegðun á 

Vesturlöndum, líkt og kenninga um dvínandi flokkshollustu og æ minni tengsla almennings 

við stjórnmálaflokka og hin hefðbundnu stjórnmál (Dalton og Wattenberg 2002; Dalton 2007; 

Inglehart 1970; Inglehart 1997; Mair 2013). Þó svo að þessar kenningar nýtist vel til að 

útskýra pólitíska hegðun hins almenna kjósanda, gagnast þær síður til að útskýra hvers vegna 

ungt fólk sem þjóðfélagshópur er ekki að mæta á kjörstað. Hér að neðan verður því fjallað um 

þrjár nýlegri útskýringar fræðimanna á sívaxandi áhugaleysi ungmenna á stjórnmálum, sem 

eiga allar rætur að rekja til kenninga um dvínandi flokkshollustu og tengsla við hin 

hefðbundnu stjórnmál, en eru ef til vill betur til þess fallnar að útskýra mögulega áhrifavalda á 

kosningahegðun ungs fólks. Í fyrsta lagi má nefna áhrif kynslóðabils og aldurs (e. 

generational and life-cycle effects), í öðru lagi „virkjun vitsmunanna“ (e. cognitive 

mobilization) og minnkandi áhugi á hefðbundnum stjórnmálum og í þriðja lagi neikvæð 

viðhorf ungmenna í garð stjórnvalda.  

 

Áhrif kynslóðabils og aldurs  

Hugtakið flokkshollusta (e. party identification) er vel þekkt innan stjórnmálafræðinnar, en 

uppruna þess má rekja til hins svonefnda Michigan-hóps, sem á sjötta og sjöunda áratug 

síðustu aldar rannsakaði kosningahegðun Bandaríkjamanna og komst að þeirri niðurstöðu að 

kosningahegðun einstaklinga ræðst einna helst af tengslum kjósenda við stjórnmálaflokka 

(Campell et al 1960; 142-143; Dalton og Wattenberg 2002, 20-21). Samkvæmt áliti hópsins 

fer kjósandi að samsama sig þeim flokki sem hann kýs og telur hann best til þess fallinn að 

stjórna í umboði hans og þess þjóðfélagshóps sem hann tilheyrir. Flokkshollusta gegndi 

lykilhlutverki á Vesturlöndum á tuttugustu öld og þótti útskýra vel kosningahegðun 

almennings í ólíkum ríkjum; kjósendur voru upp til hópa fyrirsjáanlegir í hegðun sinni, kusu 

eftir flokkslínum og lausafylgi var í lágmarki. Á undanförnum áratugum hefur þeim þó farið 

fækkandi sem samsama sig einum stjórnmálaflokki stóran hluta ævi sinnar og í kjölfarið hafa 

kjósendur bæði orðið ófyrirsjáanlegri og fylgi flokka sveiflast meira en áður (Dalton 2007, 

274-276; Dalton og Wattenberg 2002, 20-21; Einar Mar Þórðarson og Ólafur Þ. Harðarson 

2005, 539-541).  

Með dvínandi flokkshollustu á seinni hluta síðustu aldar spruttu upp ýmsar kenningar 

þar sem þess var freistað að útskýra breytt mynstur í vestrænum stjórnmálum. Ljóst þótti að 

aukna áherslu þyrfti að leggja á kjósandann sjálfan og breytileika hans og þá sér í lagi eftir 

kynslóðum, sem fræðimenn höfðu framan af lagt litla áherslu á. Í kjölfarið fékk hið 

svokallaða kynslóðabil (e. generational gap) aukið vægi í pólitískri umræðu; breytt 

kosningahegðun almennings þótti að öllum líkindum vera tengd einhvers konar 

kynslóðamuni. Kynslóðamunurinn var talinn felast í því að nýjar kynslóðir kjósenda mynduðu 

síður tengsl við stjórnmálaflokka en eldri kynslóðir og að tengslin héldust veik þrátt fyrir að 

ungir kjósendur færu upp um aldurshóp (Einar Mar Þórðarson og Ólafur Þ. Harðarson 2005, 

541; Henn, Weinstein og Forrest 2005, 559-560; Henn, Weinstein og Wring 2002, 169-172; 

Jennings og Niemi 1981; Kimberlee 2002; 85-88; O’Toole, Marsh og Jones 2003, 355-356; 

Phelps 2004, 238-240). Áhrifa kynslóðabilsins virðist hafa verið farið að gæta á áttunda 

áratugnum, en rannsókn sem gerð var um það leyti á kosningahegðun Bandaríkjamanna sýndi 

til að mynda fram á að á meðan sterk tengsl voru enn á milli kosningahegðunar eldri kjósenda 

og félagslegrar stöðu þeirra, svo sem stétta og flokkshollustu – var sambandið mun veikara 

meðal yngri kjósenda (Abrahamson 1974, 93).   

Kynslóðabilið var af mörgum talið geta útskýrt breytta hegðun kjósenda milli 

aldurshópa. Ein afleiðing áðurnefnds bils getur verið að ýmsir þættir hafi áhrif á eina kynslóð 

en ekki aðra. Fyrir yngstu kynslóðina hefur aldur til að mynda mikil áhrif á möguleika hennar 

til að kjósa, á meðan aðrir aldurhópar finna ekki fyrir slíkum áhrifum. Loks þegar ungt fólk 

hefur náð aldri til að kjósa hafa fjölmargir þættir áhrif á það hvort það mæti á kjörstað eða 

ekki. Það liggur þó í augum uppi að þetta kynslóðabil hafi alla tíð verið til staðar, en í því 

samhengi hafa fræðimenn (Phelps 2004) sýnt fram á að þeir þættir sem hafa alla jafna áhrif á 

þátttöku ungs fólks hafi tekið breytingum með tímanum; áður fyrr höfðu félagslegir þættir á 

borð við stétt og stöðu foreldra áhrif á kosningahegðun ungs fólks, en slíkir þættir virðast 

síður hafa áhrif á ungar kynslóðir samtímans. Phelps benti til að mynda á í rannsókn sinni að 

djúpstæð breyting hafi átt sér stað hjá ungu fólki á síðustu áratugum og hvernig það skilgreini 

stjórnmál. Gildi þess og viðhorf hafi breyst samhliða aukinni tæknivæðingu og sökum þess 

geti tengsl ungs fólks við hin hefðbundnu stjórnmál verið minni en hjá ungum kynslóðum 

fortíðarinnar. Þar af leiðandi hefur kjörsókn aldursflokksins hnignað samanborið við eldra 

fólk og kynslóðabilið aukist (Phelps 2004, 239-240). Það sem fræðimenn velta í auknum mæli 

vöngum yfir er að þessi kynslóðamunur virðist vera að færast upp aldursröðina; léleg 

kosningaþátttaka ungs fólks batni lítt með árunum eins og tilfellið var hjá ungum kynslóðum 

fyrri tíma. Rannsóknir hafa aukin heldur sýnt fram á að ungt fólk í dag er ekki eins virkt í 

stjórnmálum og áður og að stjórnmálaþátttaka þess muni líklega aldrei ná sömu hæðum og hjá 

öðrum aldurshópum (Plutzer 2002, 41, 54-55; Quintelier 2007, 166-167).  

Kosningaþátttaka einstaklinga eykst þó alla jafna með aldrinum. Ungt fólk hefur, eðli 

málsins samkvæmt, haft færri tækifæri til að mæta á kjörstað en eldra fólk vegna aldurs og á 

sama tíma færri ástæður til að taka þátt í stjórnmálum. Fræðimenn á borð við Verba og Nie 

(1972) hafa í því samhengi bent á að kynslóðabilið útskýri ekki nægilega vel minnkandi 

kosningaþátttöku ungmenna. Samkvæmt þeim má fremur rekja ástæður þess að ungt fólk 

tekur ekki þátt í kosningum í jafnmiklum mæli og raun ber vitni til þess hvar það er statt í 

aldri og þroska (e. life-cycle effects) (Verba og Nie 1972, 138-139, 148; Nie, Verba og Kim 

1974).  

Eftir því sem fólk verður eldra eru meiri líkur á að það sé búið að mennta sig, stofna 

fjölskyldu, kaupa sér húsnæði og koma sér í fasta vinnu – og hefur þar af leiðandi fleiri 

ástæður til að fylgjast með stjórnmálum. Þó er vissulega ekki hægt að setja allt fólk undir 

sama hatt vegna aldurs; ungt fólk getur vitaskuld verið búið að stofna fjölskyldur eða kaupa 

sér húsnæði – og að sama skapi getur eldra fólk verið án menntunar, barna eða eigna. 

Rannsóknir hafa hins vegar sýnt fram á að aldur er gífurlega mikilvæg breyta þegar kemur að 

því að útskýra kosningahegðun fólks og að þroski og staða í samfélaginu geti endurspeglað 

kosningaþátttöku þess – og þá sér í lagi undanfarna áratugi (Phelps 2004, 238-239; Quintelier 

2007, 165-167). Fræðimenn (Phelps 2004, 238-239; Quintelier 2007, 165-167; Zeglovits og 

Aichholzer 2014, 352-353) hafa bent á að ungt fólk búi í dag lengur í foreldrahúsum, sé 

lengur í skóla og þar af leiðandi komið seinna út á vinnumarkaðinn en ungt fólk hér áður fyrr. 

Það geti haft mikil áhrif á stjórnmálahegðun ungu kynslóðar dagsins í dag; hún virðist vera að 

eldast hægar en ungmenni gerðu áður fyrr og því eru ekki eins miklir hagsmunir í húfi fyrir 

hana til að fylgjast með stjórnmálum. 

Fræðimenn hafa einnig bent á að staða fólks í samfélaginu hafi áhrif á það hversu tengt 

það er inn í heim stjórnmálanna. Ungt fólk hafi minni reynslu af því að lifa og hrærast í 

samfélagi en eldra fólk – og sökum þess hafi það gjarnan minni tengsl við stjórnmálin og 

minni þekkingu á því hvað stjórnmál standa fyrir. Tengsl þess við stjórnmálamenn eða 

stjórnmálaflokka séu því yfirleitt minni en hjá öðrum aldurshópum, sem geti gert það að 

verkum að ungu fólki finnist ekki hlustað á sig og það geti fyrir vikið ekki haft áhrif á 

vettvangi stjórnmálanna (Quintelier 2007, 166-167, 171-174; White, Bruce og Ritchie 2000, 

1-2, 34). 

Í nýlegri rannsókn (Quintelier 2007) kemur fram að ungt fólk sé vel meðvitað um stöðu 

sína í samfélaginu og möguleg áhrif þess í stjórnmálum. Í rannsókninni, sem unnin var upp úr 

spurningakönnunum frá Comparative Youth Survey (CYS) og European Social Survey (ESS), 

voru ungmenni undir tvítugu frá Belgíu og Kanada spurð að því hvaða áhrif þau gætu haft í 

samfélaginu. Meirihluti svarenda taldi sig ekki geta haft áhrif, en í opinni spurningu í könnun 

CYS var svar fjölmargra ungmenna á þá leið að þeirra tími myndi koma þegar þau yrðu eldri. 

Enn fremur sögðu margir að ungt fólk gæti ekki haft áhrif á vettvangi stjórnmálanna vegna 

þess að hagsmunir eldra fólks væru alltaf í fyrirrúmi og raddir þess myndu alltaf verða undir í 

pólitískri umræðu. Þá nefndu einhverjir að til þess að geta tekið þátt í stjórnmálum yrði ungt 

fólk að mennta sig fyrst; það væri „borgarar í mótun“ og „borgarar framtíðarinnar – en ekki 

dagsins í dag.“ Niðurstöðurnar gefa til kynna sterka vísbendingu um viðhorf ungs fólks þegar 

það loks getur nýtt rétt sinn til að kjósa, en slík raunveruleikatenging getur gert það að verkum 

að ungt fólk forðist þátttöku í stjórnmálum þar sem það hreinlega telur sig ekki passa inn í 

flókinn og ef til vill duttlungafullan heim stjórnmálanna. Lyktir rannsóknar Quientilier gefa 

enn fremur til kynna að þættir á borð við að vera í hjónabandi, eiga börn, mennta sig betur og 

að eiga húsnæði hafi allir jákvæð áhrif á kosningaþátttöku fólks, sem rennur styrkari stoðum 

undir kenninguna um áhrif aldurs á kosningaþátttöku (Quintelier 2007, 166-167, 171-174).  

 

Áhugaleysi ungs fólks á hefðbundnum flokkastjórnmálum 

Önnur viðtekin skýring á dvínandi kjörsókn ungmenna er sú að hana megi rekja til þess breiða 

bils sem myndast hefur á milli stjórnmálaflokka og almennings á síðastliðnum áratugum. 

Stjórnmálaflokkar hafi ekki lengur getu til að sinna hefðbundnu hlutverki sínu sem fulltrúar 

kjósenda sinna og í kjölfarið hafi áhugi almennings á hefðbundnum flokkastjórnmálum (e. 

party government) minnkað til muna. Kjósendur finni ekki fyrir þeim tengslum við 

stjórnmálaflokka sem áður voru áberandi félagsþáttur í lífi fólks og þar af leiðandi séu 

ástæðurnar fyrir að fylgja þeim að málum færri en áður (Mair 2013, 30-37, 64-69; Dalton 

1996b, 319-320; Dalton 2000, 912). 

Með minnkandi flokkshollustu hafa komið fram kenningar um að félagslegt umhverfi 

kjósandans skipti minna máli en áður; kjósendur hafi betra aðgengi að upplýsingum og kjósi í 

auknum mæli út frá forsendum á borð við stefnumál stjórnmálaflokka, ímynd leiðtoga og 

frammistöðu stjórnmálaflokka á liðnu kjörtímabili (Einar Mar Þórðarson 2006, 402). Í því 

samhengi kom stjórnmálafræðingurinn Ronald Inglehart fram með hugtakið „virkjun 

vitsmunanna“ (e. cognitive mobilization), sem hann taldi gefa góða mynd af breyttri hegðun 

kjósenda, þá sér í lagi breyttri hegðun ungu kynslóðarinnar (Inglehart 1970; Inglehart 1997). 

Inglehart taldi fólk vera orðið betur menntað og upplýst og vegna aukinnar tæknivæðingar 

hefði það aðgang að hlutlægri miðlun sem alla jafna hafi ekki verið aðgengileg áður fyrr. Þar 

af leiðandi sé auðveldara fyrir kjósendur að mynda sér skoðanir á málefnum í dag án beinna 

áhrifa frá fjölskyldu eða stjórnmálaflokkum. Kenningin um virkjun vitsmunanna segir að eftir 

því sem að fólk verður upplýstara og menntaðra, því líklegra sé það til að hverfa frá hinum 

hefðbundnu flokkastjórnmálum, svo sem að kjósa í kosningum eða að vera meðlimur í 

stjórnmálaflokki. Það þurfi þó ekki að þýða að áhugi þess á stjórnmálum fari minnkandi; þvert 

á móti geti það vel verið áhugasamt um stjórnmál og þjóðmál yfirleitt en fái útrás fyrir þann 

áhuga með óhefðbundnari leiðum, svo sem undirskriftarlistum, mótmælum eða skrifum og 

þátttöku í samtímamiðlum (Dalton 2007, 276; Einar Mar Þórðarson 2006, 402; Inglehart 

1970, 47).  

Kosningahegðun ungs fólks hefur líkt og áður hefur komið fram lítið verið rannsökuð í 

gegnum tíðina, en þær rannsóknir sem gerðar hafa verið eru flestar í formi megindlegra 

spurningakannana sem byggja í grunninn á hinum hefðbundnu flokkastjórnmálum. Í þessum 

könnunum er áherslan meðal annars lögð á þátttöku ungmenna í kosningum, viðhorf þeirra til 

hefðbundinna stjórnmála og félagsaðild að stjórnmálaflokkum. Ungir kjósendur koma oftar en 

ekki verr út úr slíkum könnunum en eldri aldurshópar þegar þessir þættir eru mældir og þar af 

leiðandi er sú ályktun gjarnan dregin að ungt fólk sé áhugalaust um stjórnmál (Henn, 

Weinstein og Wring 2002, 167-168). Meint áhugaleysi ungs fólks á hefðbundinni 

flokkapólitík á sér þó vissulega stoð í raunveruleikanum. Í breskri rannsókn frá árunum 2011 

og 2012 kom til að mynda fram að rúmlega 42% ungmenna á aldrinum 16-24 ára sögðust 

engan áhuga hafa á stjórnmálum (Randall 2014, 2) og má sjá sambærilegt mynstur víðast hvar 

á Vesturlöndum á undanliðnum árum, til að mynda á Norðurlöndunum fimm þar sem að 

meðaltali 40% ungs fólks sögðust ekki hafa áhuga á stjórnmálum undir lok síðustu aldar 

(Julkunen og Carle 1998, 119).  

Það er sér í lagi af þessum sökum sem að ýmsir fræðimenn (Henn, Weinstein og Forrest 

2005; Henn, Weinstein og Wring 2002; Norris 2003; Quentilier 2007; Roker, Player og 

Coleman 1999; White, Bruce og Ritchie 2000) hafa bent á að áhugi ungs fólks á stjórnmálum 

einskorðist ekki við hefðbundin stjórnmál líkt og kosningar – og því sé óraunhæft og beinlínis 

rangt að draga þá ályktun að ungt fólk hafi ekki áhuga á stjórnmálum, einungis vegna þeirra 

megindlegu gagna sem til eru um áhuga þeirra á hefðbundnum stjórnmálum. Nauðsynlegt sé 

að víkka út hugtakið og taka til greina sífellt fjölbreyttari leiðir til stjórnmálaþátttöku. 

Stjórnmálafræðiprófessorinn Pippa Norris (2003) benti í sinni rannsókn á að leiðir til 

stjórnmálaþátttöku hafi á undanförnum áratugum tekið miklum breytingum og séu mun 

fjölbreyttari en áður. Hún vitnaði í því samhengi í kenninguna um virkjun vitsmunanna og 

sagði ungt fólk samtímans vera menntaðra og upplýstara en ungt fólk áður fyrr, og því sé það 

móttækilegra fyrir nýjum og óhefðbundnari leiðum til pólitískrar þátttöku. Óhefðbundnar 

leiðir stjórnmálaþátttöku tengjast alla jafna afmörkuðum málefnum og geta verið 

framkvæmdar með ýmsum hætti, til dæmis að skrifa undir undirskriftarlista, sniðganga 

ákveðnar vörur af pólitískum ástæðum, taka þátt í kröfugöngum eða mótmælum. Í 

samanburðarrannsókn sinni notaðist Norris við gögn úr ESS frá 15 ríkjum Evrópu, þar sem 

hún skoðaði tvenns konar leiðir til stjórnmálaþátttöku milli ólíkra aldurshópa: Hina 

hefðbundnu stjórnmálaþátttöku (e. citizen-oriented political action) og óhefðbundna 

stjórnmálaþátttöku sem bundin er afmarkaðri málefnum (e. cause-oriented political action). 

Niðurstöður hennar sýndu fram á að aldurshópurinn 30-60 ára væri líklegri en aðrir 

aldurshópar til að taka þátt í stjórnmálum með hefðbundnum hætti, en að ungt fólk undir 30 

ára aldri væri líklegra en eldri kynslóðir til að einblína á afmarkaðri málefni og taka þátt í 

stjórnmálum með óhefðbundnum leiðum. Nánari greiningar leiddu í ljós að sambandið hélst 

stöðugt eftir að aðrar breytur rannsóknarinnar höfðu verið teknar til greina; aldur var því 

samkvæmt niðurstöðum Norris lykilbreyta þegar kom að ólíkum leiðum til stjórnmálaþátttöku 

(Norris 2003, 2-4, 9, 11-14, 16-17).  

Henn, Weinstein og Wring (2002) eru meðal þeirra fræðimanna sem, líkt og Norris, 

hafa bent á að áhugi ungmenna einskorðist ekki við hefðbundin stjórnmál. Þeir hafa gagnrýnt 

þær aðferðir sem notast hefur verið við í fyrri rannsóknum og þær ályktanir sem dregnar hafa 

verið út frá þeim um stjórnmálaþátttöku ungs fólks. Rannsókn þeirra félaga snéri að 

kosningaþátttöku breskra ungmenna og var þar leitast við að kanna af hverju ungt fólk í 

Bretlandi væri svo fjarlægt hefðbundnum stjórnmálum samanborið við ungar kynslóðir fyrri 

tíma. Niðurstaða megindlegrar og eigindlegrar langsniðsrannsóknar var sú að ungt fólk á 

okkar tímum leggi annan skilning í stjórnmál en ungt fólk hafi gert áður fyrr – og að 

skilningur þess á stjórnmálaþátttöku einskorðist ekki einungis við hefðbundnar kosningar eða 

þátttöku í stjórnmálaflokkum. Í rannsókninni var stjórnmálaáhugi þátttakenda meðal annars 

mældur með því að spyrja hvaða pólitísku málefni væru þeim hugleiknust. Í ljós kom að stór 

hluti svarenda sagði afmörkuð málefni á borð við umhverfismál, hernaðarstefnu og menntun 

vera mikilvægust. Hins vegar voru stærri málefni sem gjarnan fá meiri hljómgrunn á vettvangi 

hefðbundinna stjórnmála, líkt og efnahags- og dómsmál, lítið sem ekkert nefnd af 

ungmennunum. Henn og félagar túlkuðu niðurstöðurnar sem svo að ungt fólk væri áhugasamt 

um mörg opinber málefni, en litið væri framhjá þeim af hinum hefðbundnu stjórnmála-

flokkum og þjóðkjörnum fulltrúum, sem legðu meiri áherslu á málefni sem ungt fólk veltir 

síður fyrir sér en eldri markhópar (Henn, Weinstein og Wring 2002, 166-169, 174-187). 

Ýmsar rannsóknir styðja við niðurstöður Norris, Henn og félaga um dvínandi áhuga 

ungs fólks á hefðbundnum flokkastjórnmálum. White, Bruce og Ritchie (2000) komust meðal 

annars að þeirri niðurstöðu í eigindlegri rannsókn sinni á breskum ungmennum að ómögulegt 

væri að úthrópa ungt fólk sem einsleita heild og alhæfa þannig um stjórnmálaáhuga þess sem 

heildar. Taka þyrfti til greina ólíkar breytur sem gætu haft áhrif á það hvernig ungt fólk líti á 

og skilji stjórnmál. Niðurstöður þeirra benda til þess að ungt fólk hafi mjög lítinn áhuga á 

hefðbundnum stjórnmálum og að viðhorf þess til hefðbundinna stjórnmála sé fremur neikvætt. 

Á hitt beri að líta að um leið og það fái tækifæri til að ræða um stjórnmál á eigin forsendum 

aukist áhuginn til muna. Ungt fólk átti sig því oft ekki á því að það hafi í raun og veru áhuga á 

stjórnmálum, mögulega vegna þess að skilgreining hugtaksins á pólitískri virkni sé svo þröng. 

Enn fremur gáfu niðurstöðurnar til kynna að lítill áhugi ungmenna á stjórnmálum fari 

ekki saman við stjórnmálaþátttöku þeirra. Þátttakendur í rannsókninni sögðust þannig hafa 

lítinn áhuga á stjórnmálum en á sama tíma kváðust þeir taka þátt í mótmælum og skrifa undir 

undirskriftarlista – vegna þess að þeir túlkuðu slíkar athafnir ekki sem þátttöku í stjórnmálum. 

Þegar ungmennin sáu stjórnmálin í víðara samhengi, kom í ljós að mörg þeirra sögðust hafa 

tekið þátt með óhefðbundnum leiðum á borð við þátttöku í ungliðahreyfingum, mótmælum, 

skrifað undir undirskriftarlista eða tjáð sig um stjórnmál heima fyrir eða á opinberum 

vettvangi. Því bendir margt til að áhugi ungs fólks á stjórnmálum, sem það virðist alla jafna 

skilgreina sem áhuga á hefðbundnum stjórnmálum, fari ekki saman við þátttöku þess á 

vettvangi stjórnmálanna í raunveruleikanum (Henn, Weinstein og Wring 2002, 169; White, 

Bruce og Ritchie 2000, 34-36). Rannsókn Roker og félaga (1999) styður að mörgu leyti við 

fyrrnefndar rannsóknir. Þar kom í ljós að óhefðbundin þátttaka ungmenna sé í raun mjög 

mikil, en af tæplega 1200 manna úrtaki breskra ungmenna höfðu 70% skrifað undir 

undirskriftarlista vegna til að mynda nýrra laga eða mannréttindamála, tæplega 60% höfðu 

sniðgengið vöru eða þjónustu af pólitískum ástæðum og 48% höfðu mótmælt. Þá höfðu 16% 

haft samband við stjórnmálamann persónulega. Rannsóknin snéri einvörðungu að ungu fólki 

og því var ekki hægt að bera þátttöku þess saman við eldri aldurshópa, en Roker og félagar 

nefndu sér til stuðnings að breskar kannanir á sama tímabili hafi sýnt fram á að eldra fólk hafi 

sótt minna í sambærilegar athafnir; um 60% höfðu skrifað undir undirskriftarlista og einungis 

5% mótmælt. Roker og félagar sögðu að niðurstöður sínar væru að mörgu leyti í mótsögn við 

þá neikvæðu orðræðu sem væri ríkjandi um ungt fólk í tengslum við stjórnmál (Roker 1999, 

188-189). 

Að framansögðu er greinilegt að hefðbundin stjórnmál, líkt og kosningar, endurspegla 

fremur illa áhuga ungs fólks á stjórnmálum. Það vill fara aðrar og fjölbreyttari leiðir til að tjá 

hug sinn til samfélagsins en áður hafa þekkst – og þó svo allar þær óhefðbundnu leiðir til þess 

að taka þátt í stjórnmálum séu að margra mati ekki eins pólitískar og að mæta á kjörstað og 

kjósa, geta þær verið sterk vísbending um stjórnmálaþátttöku ungs fólks.  

 

Neikvætt viðhorf ungs fólks til stjórnvalda  

Þriðja skýringin sem gefin hefur verið á minnkandi kosningaþátttöku ungmenna er neikvætt 

viðhorf þeirra til stjórnmálamanna og yfirvalda. Ungt fólk hafi í auknum mæli fjarlægst 

hefðbundin flokkastjórnmál samanborið við eldri kynslóðir – og beri þar af leiðandi minna 

traust til stjórnvalda og sé óánægðara með frammistöðu þeirra. Slíkar rannsóknir ganga því að 

mörgu leyti gegn umræddu dugleysi ungmenna, sem nenni hreinlega ekki að standa upp úr 

sófanum og kjósa; þvert á móti virðist margt benda til þess að ungt fólk sé meðvitað um hvað 

sé að gerast í samfélaginu – en sé ósátt með frammistöðu stjórnvalda og það skili sér bæði í 

auknu áhugaleysi á venjubundnu flokksstarfi og dvínandi kjörsókn þess (Quentelier 2007, 

165-166, 168-171).   

Viðhorf ungmenna til stjórnmálamanna, stjórnvalda og stjórnmála almennt hafa fengið 

litla athygli á undanförnum áratugum þegar fjallað er um dvínandi kjörsókn þeirra. Meirihluti 

þeirra rannsókna sem snúa að viðhorfi ungu kynslóðarinnar til stjórnmála benda til þess að 

ungu fólki finnist stjórnmál beinlínis leiðinleg og þeim óviðkomandi, en færri rannsóknir hafa 

skoðað nánar hvers vegna svo er komið og hvað megi skýra þetta neikvæða viðhorf þeirra til 

stjórnmála (White, Bruce og Ritchie 2000, 23-24). Í eigindlegri rannsókn White og félaga 

kemur fram að neikvætt viðhorf breskra ungmenna til stjórnmála sé að mörgu leyti tilkomið 

vegna neikvæðs viðhorfs þeirra til stjórnmálamanna og kerfisins í heild sinni. Flestir 

þátttakendur, sem voru á aldursbilinu 14-24 ára, ímynduðu sér stjórnmálamenn sem hvíta 

miðaldra karlmenn – og nær allir töldu aldur stjórnmálamannanna gera þá fjarhuga ungu 

kynslóðinni. Þá voru stjórnmálamenn taldir vera ríkir og tilheyra yfirstéttinni og geta á engan 

hátt endurspeglað hinn almenna borgara í Bretlandi, hvað þá ungt fólk. Stór meirihluti 

þátttakenda taldi stjórnmálamönnum ekki vera treystandi; þeir hugsuðu einungis um eigin hag 

og þeirra sem eldri væru. Niðurstöður rannsóknarinnar voru á þá leið að stór hluti þátttakenda 

tengdi þátttökuleysi sitt í stjórnmálum við vantraust sitt á stjórnmálamönnum og stjórnvöldum 

(White, Bruce og Ritchie 2000, 22-32). 

Fleiri rannsóknir benda til þess að sinnuleysi ungmenna þegar kemur að kjörsókn tengist 

breyttu viðhorfi þeirra til stjórnmála fremur en áhugaleysi. Samkvæmt Henn og félögum hefur 

ungt fólk meiri efasemdir í garð stjórnmálanna samanborið við eldra fólk. Rannsókn þeirra 

leiddi í ljós að ástæða þess að ungmenni taka ekki þátt í kosningum megi að mörgu leyti rekja 

til þess breiða bils sem myndast hefur á milli stjórnmálamanna og ungu kynslóðarinnar. Ungt 

fólk telji stjórnmálamenn hvorki hugsa um sína hagsmuni né setja stjórnmálin í samhengi við 

líf þess; þeir hafi þannig brugðist hlutverki sínu sem fulltrúar ungu kynslóðarinnar og þar af 

leiðandi hafi ungt fólk meiri efasemdir um kerfið í heild sinni. Neikvæð viðhorf ungu 

kynslóðarinnar til stjórnvalda og minnkandi áhugi hennar á hefðbundnum stjórnmálum hafa 

að mörgu leyti mótað nýja kynslóð ungmenna – og taka þurfi tillit til þess (Henn, Weinstein 

og Wring 2002, 169-170; Quentelier 2007, 168-169).  

Ýmsar rannsóknir á trausti ungmenna til stjórnvalda á Vesturlöndum styðja við 

niðurstöður Henn, White og félaga. Í umfangsmikilli rannsókn á kosningahegðun bandarískra 

ungmenna árið 2014 kom til að mynda í ljós að nær helmingur svarenda á aldrinum 18-29 ára 

töldu ástandið í landinu fara versnandi. Þegar spurt var um frammistöðu Baracks Obama á 

liðnu kjörtímabili voru 52% sem sögðust telja hann hafa staðið sig illa. Hlutfallið var hærra 

þegar horft var til þeirra sem töldu þingmenn fulltrúadeildar Bandaríkjaþings hafa staðið sig 

illa: 61% voru ósátt við störf demókrata í þinginu og 74% óánægð með frammistöðu 

repúblikana. Í sömu könnun frá árinu 2012 voru fleiri sem voru ánægðir með störf forseta 

Bandaríkjanna, en svipað hlutfall ungmenna var ósátt með frammistöðu þingsins bæði árin 

(Harvard University 2014, 4, 6; Harvard University 2012, 7). Í samanburði við eldra fólk, 

virðast bandarísk ungmenni þó vera jákvæðari í garð stjórnvalda, en spurningakönnun frá 

2013 leiddi í ljós að 29% ungmenna sögðust treysta ríkisstjórninni stundum eða alltaf – 

samanborið við um 16% Bandaríkjamanna yfir 30 ára aldri (Pew Research Center 2013).  

 

Kosningahegðun ungs fólks á Íslandi 

Samfélagsvirkni ungs fólks á Íslandi hefur lengi verið í umræðunni hér á landi og hafa margir 

borið kvíðboga til þess hversu lítið unga kynslóðin virðist taka þátt í stjórnmálum og láta sig 

málefni þjóðfélagsins varða. Sér í lagi hefur dvínandi þátttaka ungmenna í kosningum vakið 

ugg í brjóstum margra, en samkvæmt íslenskum rannsóknum virðist hún vera töluvert minni 

en hjá öðrum aldurshópum. Í skýrslu Landssambands Æskulýðsfélaga (LÆF) frá árinu 2013 

er fjallað um minnkandi kosningaþátttöku íslenskra ungmenna, en þar segir að kjörsókn 

yngstu aldurshópanna í alþingiskosningum frá 1983 til 2009 hafi í nær öllum tilvikum verið 

lakari en hjá öðrum aldurshópum. Enn fremur vekur það athygli að kjörsókn ungmenna fer 

minnkandi með árunum og virðist þróunin öll vera á einn veg hjá ungu fólki á aldrinum 18-24 

ára. Þannig var meðalkjörsókn í alþingiskosningunum árið 1987 um 90% en kjörsókn yngsta 

aldurshópsins rúmlega 85%. Tuttugu árum síðar hafði kjörsókn aldurshópsins hrapað niður í 

rúmlega 70% samanborið við 83% meðalkjörsókn. Það er því ljóst að þrátt fyrir að 

kosningaþátttaka íslenskra ungmenna hafi í gegnum tíðina verið léleg samanborið við aðra 

aldurshópa, þá virðist hún enn vera á undanhaldi og að bilið milli þeirra sem helst eru afhuga 

kosningum og þeirra sem telja þær vera lýðræðislega skyldu vera að breikka að miklum mun 

frá því sem áður var (Landssamband Æskulýðsfélaga 2013, 1-3). 

Samkvæmt skýrslunni er kosningaþátttaka hinna ýmsu þjóðfélagshópa á borð við ungt 

fólk bæði góð vísbending um stöðu lýðræðisins og um getu stjórnmálamanna til að virkja 

almenning til samfélagslegrar þátttöku. Því beri stjórnmálamönnum að taka dvínandi þátttöku 

í kosningum alvarlega, og þá sér í lagi hjá yngstu kynslóðinni sem á að brúa lýðræðisvitund til 

afkomenda sinna (Landssamband Æskulýðsfélaga 2013, 1, 4-7). Staðreyndin er sú að aukin 

gjá hefur myndast á milli ungmenna og stjórnvalda á Vesturlöndum á undanförnum áratugum 

og líkt og fram hefur komið benda rannsóknir til þess að það hafi átt þátt í að ýta undir 

áhugaleysi þeirra á stjórnmálum og neikvæðs viðhorfs í garð stjórnvalda. Á Íslandi hafa 

rannsóknir á kosningahegðun íslenskra ungmenna gefið til kynna sambærilega þróun. Í 

skýrslu mennta- og menningarmálaráðuneytisins (2010) um ungt fólk á Íslandi kom til að 

mynda í ljós að ungmenni á aldrinum 16-19 ára beri mjög lítið traust til Alþingis samanborið 

við aðrar opinberar stofnanir og að traust til Alþingis fari minnkandi með árunum. Þannig var 

traust ungmenna til löggjafarþings Íslands um 43% árið 2004 en einungis 33% árið 2010. Til 

samanburðar var traust sama aldurshóps til lögreglunnar rúmlega 60% árið 2004 og 80% sex 

árum síðar (Mennta- og menningarmálaráðuneytið 2011, 53). Traust til Alþingis hefur raunar 

dvínað töluvert hjá Íslendingum almennt eftir efnahagshrunið haustið 2008, en traust 

landsmanna til stofnunarinnar var á bilinu 30-45% á árunum 2001 til 2008, en hríðféll eftir 

hrun og mældist 9-13% árið 2010 (Capacent 2010). Enn fremur sýna rannsóknir fram á að 

sterk fylgni sé á milli ánægju Íslendinga almennt með stjórnmálakerfið, traust þeirra í garð 

stjórnvalda og þátttöku í kosningum. Vekur það upp spurningar um hvort neikvæð viðhorf 

íslenskra ungmenna til stjórnvalda geti að einhverju leyti haft áhrif á þátttöku þeirra í 

kosningum (Landssamband Æskulýðsfélaga 2013, 1, 4-7).  

 

Sveitarstjórnarkosningarnar 2014 

Í þessari rannsókn verður kosningahegðun ungs fólks á Íslandi skoðuð út frá síðustu 

sveitarstjórnarkosningum, sem haldnar voru þann 31. maí 2014. Kjörsókn í kosningunum var 

sú allra lakasta frá stofnun lýðveldisins, en heildarkjörsókn á landinu mældist rúmlega 66%, 

samanborið við rúmlega 73% kjörsókn fjórum árum áður. Kosningaþátttaka í 

sveitarstjórnarkosningum á Íslandi hefur frá lýðveldisstofnun verið nokkuð góð og mældist 

mest árið 1974 þegar kjörsókn var 88%. Frá aldamótum hefur kosningaþátttaka hins vegar 

farið dvínandi og náði áður óþekktum botni í kosningunum árið 2014. Kjörsókn í stærstu 

sveitarfélögum landsins, Reykjavík, Kópavogi og Hafnarfirði var alls staðar undir 63% en 

þátttaka jókst eftir því sem sveitarfélögin voru fámennari. Kjörsókn í 

borgarstjórnarkosningunum í Reykjavík kom einkar illa út, en hún var sú minnsta frá árinu 

1928 (Hagstofa Íslands 2014; Reykjavíkurborg 2014).  

Í fyrsta skipti frá upphafi mælinga tók Hagstofa Íslands tölur um kjörsókn saman eftir 

fæðingarári kjósenda eftir sveitarstjórnarkosningarnar vorið 2014. Fram að því höfðu engin 

áreiðanleg gögn verið til um kjörsókn eftir aldri á Íslandi. Slík samantekt er gífurlega 

mikilvæg til að skilja betur hvernig kosningaþátttaka milli ólíkra aldurshópa dreifist, sér í lagi 

vegna þess að minnkandi kjörsókn er gjarnan rakin til lélegrar þátttöku ungs fólks, en ekkert 

hefur verið hægt að fullyrða um það. Í ljós kom að ungir kjósendur mættu í mun minni mæli á 

kjörstað samanborið við aðra aldurshópa. Yngstu kjósendurnir sem voru að kjósa í fyrsta 

skipti í kosningunum nýttu kosningarétt sinn þó betur en annað ungt fólk undir 30 ára aldri: 

52% ungmenna á aldrinum 18-19 ára kusu í kosningunum, en kjörsóknin féll niður í 45% hjá 

kjósendum á aldrinum 20-24 ára og rúmlega 47% hjá 25-29 ára. Innan við helmingur 

ungmenna á aldrinum 20-29 ára kaus því í sveitarstjórnarkosningunum árið 2014. Þegar á 

heildina er litið eykst kosningaþátttaka með aldrinum og nær hámarki hjá kjósendum á 

aldrinum 65-69 ára, þar sem kjörsókn mældist 88% í síðustu kosningum, en lækkar svo aftur 

hjá kjósendum eldri en 70 ára eins og jafnan hefur verið. Því er ljóst að svipað mynstur má 

greina af kjörsókn í kosningum á Íslandi og í öðrum vestrænum ríkjum, líkt og fjallað var um 

hér að ofan (Hagstofa Íslands 2014; Samband íslenskra sveitarfélaga 2013).  

Í borgarstjórnarkosningunum var þátttaka ungra kjósenda minni en í fámennari 

sveitarfélögum landsins. Kjörsókn var einungis 45% hjá kjósendum á aldrinum 18-19 ára 

samanborið við 52% á landsvísu. Sé aldursbilið skoðað sérstaklega kemur í ljós að 18 ára 

kjósendur voru duglegri að mæta á kjörstað, 51% á móti einungis 39% kjörsókn hjá 19 ára 

kjósendum. Hjá aldurshópnum 20-24 var kjörsókn einungis 42% í Reykjavík, en kjósendur á 

aldrinum 25-29 ára nýttu kosningarétt sinn í jafnmiklum mæli og á landsvísu 

(Reykjavíkurborg 2014).  

Dræm þátttaka í kosningunum 2014 vakti mikla athygli og var mikið fjallað um 

mögulegar ástæður þess að Íslendingar, þá sérstaklega ungt fólk undir 30 ára aldri væri ekki 

að nýta rétt sinn til að kjósa í meiri mæli. Stuttu eftir kosningarnar létu innanríkisráðherra og 

Samband íslenskra sveitarfélaga kanna ástæður fyrir minnkandi kjörsókn og mögulegum 

tildrögum þess að fólk mætti ekki á kjörstað, og var strax hafist handa við umfangsmikla 

rannsókn í samvinnu við Háskólann á Akureyri, Háskóla Íslands og doktorsnema við 

Háskólann í Mannheim (Innanríkisráðuneytið 2014a). Niðurstöður úr rannsókninni sýndu 

fram á að 63% svarenda á aldrinum 18-29 ára sögðust hafa mætt á kjörstað og kosið. Er því 

ljóst að niðurstöður um kosningaþátttöku ungs fólks í könnuninni endurspegla illa 

raunverulega kjörsókn í kosningunum, sem var einungis í kringum 50%. Svipað mynstur má 

sjá hjá öðrum aldurshópum þótt hlutfallið þar sé nær raunverulegri kjörsókn. Hins vegar er 

gott að nefna í þessu samhengi að í megindlegum spurningakönnunum líkt og notast var við í 

rannsókn innanríkisráðuneytisins má alltaf gera ráð fyrir að kosningaþátttaka sé ofmetin, 

vegna þess að þeir sem samþykkja að taka þátt í slíkum könnunum eru alla jafna þeir sem hafa 

áhuga á stjórnmálum og eru þar af leiðandi líklegri til að mæta á kjörstað og kjósa í 

kosningum. Engu að síður er rannsóknin merkileg fyrir þær sakir að í fyrsta skipti var 

framkvæmd rannsókn með það að markmiði að rannsaka dræma kjörsókn og ástæður þess að 

fólk mætti ekki á kjörstað (Innanríkisráðuneytið 2014b). Niðurstöður rannsóknarinnar sýndu 

meðal annars fram á að fólk sem sat heima á kjördag sagði óspennandi valkosti og lítil áhrif 

atkvæðis þeirra vera helstu ástæður þess að það kaus ekki í kosningunum. Þá sagðist stórt 

hlutfall ekki hafa kosið vegna þess að of margir flokkar hefðu verið í framboði eða til að lýsa 

yfir óánægju með kosningarnar eða flokkana í framboði (Innanríkisráðuneytið 2014b; 

Ríkisútvarpið 2014b).  

Tilgátur um kosningahegðun ungs fólks á Íslandi 

Umfjöllunarefni rannsóknarinnar er stjórnmálahegðun ungs fólks á Íslandi og er tilgangur 

hennar að varpa ljósi á það hvers vegna ungt fólk nýtir sér ekki kosningarétt sinn í meiri mæli 

en raun ber vitni. Sveitarstjórnarkosningarnar vorið 2014 voru hafðar að leiðarljósi sakir 

þeirra staðreynda að þær eru nýlegustu kosningarnar hér á landi sem og að kjörsókn var sú 

minnsta í lýðveldissögunni – og þar reyndist fólk undir 30 ára aldri koma verst út. Enn fremur 

voru kosningarnar einkar hentugar fyrir rannsóknina vegna þeirra gagna sem voru fyrir hendi 

fyrir þær úr áðurnefndi spurningakönnun. Megináherslan í þessari rannsókn verður eins og 

áður hefur komið fram á ungt fólk á aldrinum 18-29 ára og hvort einhvern greinarmun megi 

gera á ungu fólki sem mætti á kjörstað og þeim sem sátu heima. Hér að ofan hefur verið 

fjallað um þróun kosningaþátttöku ungmenna á Vesturlöndunum á síðastliðnum áratugum, 

kenningar sem útskýra að einhverju leyti hvers vegna ungt fólk er ekki að mæta á kjörstað og 

erlendar rannsóknir þeim til stuðnings. Með hliðsjón af áðurnefndum útskýringum verða 

eftirfarandi tilgátur settar fram og prófaðar í rannsókninni: 

1. Í ljósi þeirrar skýringar sem fræðimenn hafa gefið að ungt fólk mæti ekki á kjörstað 

því það telji stjórnmál sér óviðkomandi sökum þess hve litla samfélagslega ábyrgð 

það ber, þá mun ungt fólk sem ekki kaus frekar en eldra fólk gefa þá skýringu að 

ástæðan sé almennt áhugaleysi.  

2. Ungt fólk sem kaus ekki í sveitarstjórnarkosningum á Íslandi hefur minni áhuga á 

hefðbundnum stjórnmálum en ungt fólk sem mætti á kjörstað og kaus.  

3. Ungt fólk fær frekar útrás fyrir stjórnmálaáhuga sinn með óhefðbundnari leiðum en 

kosningum, svo sem undirskriftarlistum, mótmælum, samtökum og skrifum á 

samfélagsmiðlum, samanborið við eldra fólk.  

4. Ungt fólk sem kaus ekki í sveitarstjórnarkosningum á Íslandi er óánægðara með 

störf sveitarstjórnar í eigin sveitarfélagi og treystir henni síður en ungir kjósendur.  

Aðferð 

Þátttakendur 

Í þessari rannsókn voru greind gögn úr umfangsmikilli rannsókn sem unnin var fyrir 

innanríkisráðuneytið og Samband íslenskra sveitarfélaga sem liður í því að kanna ástæður 

dræmrar kjörsóknar í sveitarstjórnarkosningunum vorið 2014. Rannsóknin var samstarfs-

verkefni Háskólans á Akureyri, Háskóla Íslands og doktorsnema við Háskólann í Mannheim. 

Rannsóknin, sem var bæði net- og símakönnun, var lögð fyrir stuttu eftir að 

sveitarstjórnarkosningarnar fóru fram og var notast við tilviljunarúrtak 5000 Íslendinga 18 ára 

og eldri. Alls svöruðu 3402 könnuninni og var svarhlutfallið því 70%. Í þessari rannsókn, eins 

og áður hefur komið fram, var megináherslan lögð á ungt fólk 18-29 ára og voru því aðrir 

hópar síaðir út úr gögnunum. Fjöldi ungra svarenda í könnuninni var 734 eða sem nam 

tæplega 22% af heildarúrtakinu. Í einhverjum tilvikum var þó gerður samanburður á milli 

aldurshópa og var þá notast við allt úrtakið (Innanríkisráðuneytið 2014b).  

 

Spurningar  

Til að prófa tilgátu 1 var notast við spurninguna: „Hversu vel eða illa átti eftirfarandi við um 

ástæður þess að þú kaust ekki.“ Spurningin fól í sér sex fullyrðingar þar sem svarkvarðinn var 

frá 1 (mjög illa) til 5 (mjög vel). Fullyrðingarnar voru: „Enginn flokkanna í framboði í mínu 

sveitarfélagi höfðaði til mín“; „Mér fannst of margir flokkar í framboði“; „Mér fannst ekki 

skipta máli hver yrði kosinn í sveitarstjórn“; „Ég taldi að atkvæði mitt myndi ekki hafa áhrif 

á úrslit kosninganna“; „Til að lýsa yfir óánægju minni með kosningarnar og/eða flokkana í 

framboði“; „Ég nennti því ekki“. Einnig var notast við fullyrðinguna „Telur þú að það hefði 

aukið líkurnar á að þú hefðir kosið, dregið úr líkunum eða ekki skipt máli ef þú hefðir getað 

kosið rafrænt í gegnum internetið?“ og var svarkvarðinn sömuleiðis frá 1 (aukið líkurnar 

verulega) til 5 (dregið verulega úr líkunum).   

Tilgáta 2 snéri að stjórnmálaáhuga svarenda og var eftirfarandi spurning notuð til að 

prófa hana: „Hefur þú mjög mikinn áhuga á stjórnmálum, mikinn áhuga, nokkurn áhuga, 

lítinn áhuga eða engan áhuga á stjórnmálum?“ og var svarkvarðinn frá 1 (engan áhuga) til 5 

(mjög mikinn áhuga). Til að prófa tilgátu 3 var notast við spurninguna: „Hefur þú gert eitt 

eða fleira af eftirtöldu á síðastliðnum fimm árum? Vinsamlegast merktu við allt sem við á“ – 

sem innihélt sjö atriði sem mæla aðrar leiðir en hefðbundnar kosningar til að fá útrás fyrir 

stjórnmálaáhuga svarenda. Atriðin sjö voru eftirfarandi: „Tekið þátt í mótmælum eða 

kröfugöngu?“; „Verið virk(ur) í einhvers konar samtökum sem hafa það að markmiði að 

beita sér fyrir tilteknum málefnum á sviði þjóðfélagsmála“; „Haft samband við 

stjórnmálamann persónulega, í því skyni að hafa áhrif á þjóðfélagsmál“; „Skrifað grein um 

þjóðfélagsmál í dagblað eða tímarit?“; „Haldið úti eigin “blogg”síðu á internetinu þar sem 

þú tjáir þig um þjóðfélagsmál“; „Tjáð þig reglulega um þjóðfélagsmál á samfélagsmiðlum“; 

Skrifað undir undirskriftarlista?“.  

Til að prófa tilgátu 4 var notast við spurningar sem mæla viðhorf ungs fólks í garð 

sveitarstjórnar í sínu sveitarfélagi: Traust til sveitarstjórnar og ánægja með störf 

sveitarstjórnar. Breytan traust til sveitarstjórnar var mæld með spurningunni: „Berð þú mjög 

mikið traust til sveitarstjórnar í þínu sveitarfélagi, frekar mikið traust, frekar lítið traust eða 

mjög lítið traust?“ og var svarkvarðinn frá 1 (mjög lítið traust) til 5 (mjög mikið traust). 

Ánægja með frammistöðu sveitarstjórnar var metin með spurningunni: „Hversu vel eða illa 

finnst þér að sveitarstjórn í þínu sveitarfélagi hafi almennt staðið sig á síðasta kjörtímabili?“ 

og var svarkvarðinn sömuleiðis frá 1 (mjög illa) til 5 (mjög vel). 

Tvær pólitískar breytur sem meta viðhorf ungs fólks til hefðbundinna stjórnmála voru 

einnig notaðar til að skýra í dreifingu á kosningaþátttöku ungs fólks: Flokkshollusta og 

þátttaka í næstu alþingiskosningum. Flokkshollusta var mæld með spurningunni: „Lítur þú 

venjulega svo á, að þú standir nærri einhverjum sérstökum stjórnmálaflokki“? og tók tvö 

gildi (0 = nei; 1 = já). Sú síðarnefnda var mæld með spurningunni: „Ef alþingiskosningar 

væru haldnar á morgun, hvaða flokk eða lista myndir þú kjósa?“ og gátu svarendur valið á 

milli þeirra stjórnmálaflokka sem buðu fram í kosningunum árið 2013. Breytan var 

endurkóðuð með sex stærstu stjórnmálaflokkum landsins en aðrir flokkar eða framboð fengu 

eitt og sama gildið.  

Til viðbótar við þessar helstu breytur rannsóknarinnar var leiðrétt fyrir áhrif eftirtalinna 

bakgrunnsbreyta: Kyn (0 = karl; 1 = kona); aldur (innan aldursflokksins 18-29 ára); menntun 

(1 = grunnskólanám; 2 = bóklegt eða verklegt framhaldsskólanám; 3 = grunn- eða 

framhaldsnám í háskóla; 4 = annað nám); hjúskaparstaða (0 = einhleypir; 1 = í sambúð eða í 

hjónabandi); búseta svarenda í þéttbýli eða dreifbýli (0 = höfuðborgarsvæðið; 1 = 

landsbyggðin). Fylgibreyta rannsóknarinnar var þátttaka ungs fólks í 

sveitarstjórnarkosningunum og var hún metin með spurningunni: „Af ýmsum ástæðum taka 

ekki allir þátt í sveitarstjórnarkosningum á Íslandi. Kaust þú í sveitarstjórnarkosningunum á 

Íslandi, laugardaginn 31. maí síðastliðinn?“ (0 = nei; 1 = já).  

Niðurstöður 

Þátttaka í sveitarstjórnarkosningum  

Af þeim 3402 sem tóku þátt í könnuninni voru 734, eða tæplega 22% í aldursflokknum 18-29 

ára. Hlutfall milli kynja var tiltölulega jafnt: 354 karlar svöruðu könnuninni í heild sinni 

samanborið við 380 konur. Alls svöruðu 727, eða 99% svarenda spurningunni um hvort þeir 

hefðu kosið í sveitarstjórnarkosningunum árið 2014. Í ljós kom að rúmlega 63% sögðust hafa 

mætt á kjörstað og kosið, en tæplega 37% sögðust ekki hafa gert það. Til að varpa betra ljósi á 

unga kjósendur á Íslandi var bakgrunnur svarenda skoðaður með hliðsjón af þátttöku þeirra í 

sveitarstjórnarkosningunum. Niðurstöðurnar má sjá í Töflu 1 ásamt marktektarprófi.  

Tafla 1. Hlutfall (%) svarenda í aldursflokknum 18-29 ára sem kaus í sveitar-

stjórnarkosningunum eftir bakgrunni þeirra og stjórnmálaskoðunum.  

 

% 

kaus Marktekt 

Kyn (n = 728) 
 

t(725) = -0,98, óm 

    Karl (49%)    65 

     Kona (51%)    62 

 
Menntun (n = 710)  x

2
(3) = 9,08, p < 0,05 

   Grunnskólanám (37%)    58 

    Framhaldsskólanám (46%)    64 

    Háskólanám (15%)    74 

    Annað nám (2%)     69 

 
Hjúskaparstaða (n = 702)  x

2
(2) = 7,30, p < 0,05 

   Einhleyp(ur) (57%)    66 

    Er í sambúð (37%)    59 

    Er/var í hjónabandi/staðfestri samvist (5%)    79 

 
Búseta (n = 728)  x

2
(1) = 6,08, p < 0,01 

   Höfuðborgarsvæðið (64%)    60 

    Landsbyggðin (35,7%)    69 

 
Stærð sveitarfélags (n = 726)  x

2
(2) = 3,67, óm 

   Færri en 2500 (11%)    62 

    2500 - 9999 (26%)    69 

    10.000 og fleiri (63%)    61 

 
Flokkshollusta (n = 689) 

 

x
2
(1) = 16,95, p < 0,001 

   Já (28%)    75 

    Nei (72%)    58 

 
Stjórnmálaflokkur (n = 584) x

2
(6) = 7,16, óm  

   Björt framtíð (16%)    58 

    Framsóknarflokkurinn (9%)    70 

    Sjálfstæðisflokkurinn (26%)    72 

    Samfylkingin (19%)    62 

    Vinstri græn (12%)    72 

    Píratar (15%)    65 

    Annar flokkur eða framboð (3%)     

 

   67 

Tilgáta 1 

Tilgáta 1 var á þann veg að ungt fólk sem kaus ekki í sveitarstjórnarkosningum gefi frekar þá 

skýringu en eldra fólk að ástæða þess að það mætti ekki á kjörstað sé almennt áhugaleysi. Það 

megi rekja til þess að það telji stjórnmál vera sér óviðkomandi sökum þess hve litla 

samfélagslega ábyrgð það ber. Til að prófa tilgátu 1 var notast við niðurstöður úr spurningu 

sem snéri að ýmsum ástæðum sem gætu hafa haft áhrif á að svarendur mættu ekki á kjörstað. Í 

Töflu 2 má sjá meðaltöl svarenda, þar sem 1 merkir á mjög illa við og 5 merkir á mjög vel við 

– greind eftir aldri, ásamt marktektarprófi.  

 

Tafla 2. Meðaltöl svarenda sem kusu ekki í kosningunum eftir aldri. Staðalfrávik í  sviga.  

  18-29 ára 30-44 ára 45-59  ára 60 ára + 

Marktekt  

(F) 

 1. Enginn flokkur 

höfðaði til mín      

(n = 628)  2,87 (1,32)
a+

 3,21 (1,45)
ab

 3,48 (1,37)
bc

 3,42 (1,44)
bc

 6,39*** 

 2. Of margir flokkar í 

framboði (n = 621) 2,26 (1,15)
a
 2,40 (1,19)

ab
 2,64 (1,33)

b
 3,18 (1,32) 12,09*** 

 3. Skiptir ekki máli 

hver er kosinn       

(n = 641) 2,55 (1,42)
a
 2,66 (1,46)

a
 2,94 (1,32)

a
 2,97 (1,43)

a
 3,15* 

 4. Atkvæði mitt hefur 

ekki áhrif (n = 636) 2,57 (1,43)
a
 2,65 (1,47)

a
 3,00 (1,41)

a
 3,01 (1,55)

a
 3,41* 

 5. Til að lýsa yfir 

óánægju (n = 638) 2,31 (1,28)
a
 2,62 (1,48)

a
 3,14 (1,54)

b
 3,36 (1,51)

b
 15,76*** 

 6. Ég nennti því ekki        

(n = 628) 2,61 (1,50) 2,41 (1,46) 2,43(1,47) 2,58 (1,56) 0,825 

 7. Ég hefði kosið 

rafrænt (n = 690) 1,79 (0,90)
a
 1,71 (0,97)

a
 2,16 (0,92)

b
 2,48 (0,97)

b
 20,03*** 

* p < 0,05; ** p < 0,01; *** p < 0,001 

+Ekki er marktækur munur á milli aldurshópa sem hafa sama bókstafinn. 

1. Enginn flokkanna í framboði í mínu sveitarfélagi höfðaði til mín.  

2. Mér fannst of margir flokkar vera í framboði.  

3. Mér fannst ekki skipta máli hver yrði kosinn í sveitarstjórn. 

4. Ég taldi atkvæði mitt ekki hafa áhrif á úrslit kosninganna. 

5. Til að lýsa yfir óánægju minni með kosningarnar og/eða flokkana í framboði.  

6. Ég nennti því ekki. 

7. Það hefði aukið líkurnar á að ég hefði kosið hefði ég getað kosið rafrænt í gegnum internetið.                                                                 

1 = aukið líkurnar verulega, 5 = dregið verulega úr líkunum.  
 

Yngsti aldursflokkurinn var með tiltölulega lágt meðaltal fyrir allar fullyrðingarnar. Það 

gefur til kynna að ungir svarendur sem mættu ekki á kjörstað töldu fullyrðingarnar ekki eiga 

vel við sem ástæður þess að þeir kusu ekki í sveitarstjórnarkosningunum. Ekki var því hægt 

að sjá greinilegt mynstur hjá ungu fólki og af hverju það mætti ekki á kjörstað. Hins vegar má 

sjá að meðaltal ungra svarenda var hæst fyrir fullyrðingarnar „Enginn flokkanna í framboði í 

mínu sveitarfélagi höfðaði til mín“ og „Ég nennti því ekki,” sem getur gefið einhverja mynd 

af því af hverju ungt fólk mætti ekki á kjörstað. 

Helstu niðurstöður dreifigreiningar gáfu til kynna að eldri svarendur hafi verið líklegri 

en þeir yngstu til að kjósa ekki í kosningunum vegna þess að enginn flokkur höfðaði til þeirra 

eða að of margir flokkar hafi verið í framboði. Eldri svarendur voru einnig marktækt líklegri 

en þeir yngstu til að hafa sleppt því að kjósa til að lýsa yfir óánægju sinni með kosningarnar 

eða flokkana í framboði. Þá voru yngri svarendur marktækt líklegri en svarendur eldri en 45 

ára til að hafa kosið ef kosningarnar hefðu verið rafrænar. Heilt yfir má sjá að eftir því sem að 

svarendur verða eldri, eiga fleiri ástæður við um hvers vegna þeir mættu ekki á kjörstað. 

Niðurstöðurnar styðja því við tilgátu 1.  

 

Tilgáta 2  

Tilgáta 2 var á þann veg að ungt fólk sem kýs í sveitarstjórnarkosningum sé líklegra til að 

hafa áhuga á stjórnmálum en ungt fólk sem mætir ekki á kjörstað. Til að prófa tilgátuna var 

notast við viðhorfsspurningu sem snéri að áhuga ungs fólks á stjórnmálum, en gert var ráð 

fyrir að svarendur hafi haft hefðbundin stjórnmál í huga þegar spurningunni var svarað, vegna 

þeirra fjölda spurninga sem komu á undan spurningunni og snéru að hefðbundnum 

stjórnmálum (sjá viðauka I). Hins vegar er vissulega erfitt að fullyrða um það og er því 

nauðsynlegt að taka tillit til þess við greiningu niðurstaðna.  

 Niðurstöður sýndu að 13% svarenda töldu sig hafa engan áhuga á stjórnmálum, 22% 

sögðust hafa lítinn stjórnmálaáhuga en meirihluti svarenda, 41% töldu sig hafa nokkurn áhuga 

á stjórnmálum. Loks sögðust 25% svarenda hafa mikinn eða mjög mikinn áhuga á 

stjórnmálum. Sé stjórnmálaáhugi svarenda greindur eftir þátttöku þeirra í sveitarstjórnar-

kosningunum eins og gert er á Mynd 1, kemur í ljós að 21% þeirra sem kusu ekki í 

kosningunum töldu sig engan áhuga hafa á stjórnmálum en 8% þeirra sem kusu í 

kosningunum völdu sama kost. Þá má sjá öfugt mynstur þegar kemur að þeim sem sögðust 

hafa mikinn áhuga á stjórnmálum: 22% þeirra sem kusu í kosningunum sögðust hafa mikinn 

áhuga á stjórnmálum en 10% þeirra sem kusu ekki völdu sama kost.  

Mynd 1. Svör við spurningunni: „Hefur þú mjög mikinn áhuga á stjórnmálum, mikinn áhuga, 

nokkurn áhuga, lítinn áhuga, eða hefur þú engan áhuga á stjórnmálum?“ greind eftir þátttöku 

í sveitarstjórnarkosningunum í aldursflokknum 18-29 ára. 

 

 

 Með því að bera saman meðaltöl hópanna tveggja, þar sem að 1 merkir engan áhuga og 

5 merkir mjög mikinn áhuga, kemur í ljós að þeir sem kusu í sveitarstjórnarkosningunum 

höfðu marktækt meiri áhuga á stjórnmálum (M = 2,99, Sf = 1,02) en þeir sem kusu ekki (M = 

2,63, Sf = 1,15), t(714) = 4,27, p < 0,001 og eru niðurstöður því í samræmi við tilgátu 2.  

 

Tilgáta 3 

Tilgáta 3 var á þann veg að ungt fólk á Íslandi fái útrás fyrir stjórnmálaáhuga sinn með 

óhefðbundnari leiðum en kosningum í meiri mæli en eldra fólk. Í Töflu 3 má sjá niðurstöður 

úr spurningu þar sem spurt var hvort svarendur hefðu tekið þátt í hinum ýmsu athöfnum sem 

snúa að hinu pólitíska lífi, greinda eftir ólíkum aldurshópum ásamt marktektarprófi.  

 Helstu niðurstöður sýndu fram á að ungt fólk á aldrinum 18-29 ára hafi lítið látið fyrir 

sér fara á vettvangi stjórnmálanna með óhefðbundnum leiðum – en þó virðist það í 

einhverjum tilvikum hafa fengið meiri útrás fyrir óhefðbundinni þátttöku en elstu 

kynslóðirnar. 27% höfðu tekið þátt í mótmælum eða kröfugöngum, og sýndi dreifigreining 

fram á að þau höfðu mótmælt marktækt oftar en allir aðrir aldurshópar. Ungir svarendur 

sögðust einnig hafa tjáð sig oftar um þjóðfélagsmál á samfélagsmiðlum en svarendur eldri en 

45 ára. Ekki var þó marktækur munur milli yngsta aldurshópsins og þess næstyngsta. Ungir 

svarendur höfðu einnig skrifað marktækt oftar undir undirskriftarlista en svarendur eldri en 60 

ára. Ungt fólk hafði hins vegar haft samband við stjórmálamann persónulega sjaldnar en 

svarendur yfir 30 ára aldri. Niðurstöðurnar styðja því að einhveru leyti við tilgátu 3; ungt fólk 

nýtti sér ýmsar óhefðbundnar leiðir til stjórnmálaþátttöku, líkt og mótmæli, undirskriftalista 

og samfélagsmiðla oftar en elstu kynslóðirnar, en hins vegar var þátttaka ungs fólks heilt yfir 

fremur lítil.  

 

Tafla 3. Hlutfall (%) svarenda sem höfðu gert eitt eða fleira af eftirtöldum atriðum á 

síðastliðnum fimm árum eftir aldri (n = 3397).  

  

 

18-29  

ára 

30-44 

ára 

45-59 

ára 

60 ára 

og eldri Marktekt (F) 

 1. Tekið þátt í mótmælum eða 

kröfugöngu?    27   22
a+

   21
a
    14 13,18* 

 2. Verið virk/ur í samtökum sem 

beita sér fyrir tilteknum 

málefnum á sviði 

þjóðfélagsmála? 

  11   13   14    12 0,95 

 3. Haft samband við 

stjórnmálamann persónulega?   10   17
a
   18

a
    15

a
 7,54* 

 4. Skrifað grein um þjóðfélagsmál í 

dagblað eða tímarit?    3    4    5     4 1,97 

 5. Haldið úti eigin "blogg"síðu á 

internetinu þar sem þú tjáir þig 

um þjóðfélagsmál? 
   1    1    2     1 1,58 

 6. Tjáð þig reglulega um 

þjóðfélagsmál á 

samfélagsmiðlum? 
  15

a
   14

a
    9

b
     6

b
 14,95* 

 7. Skrifað undir undirskriftarlista?    60
ab

   65
a
   55

b
    41 36,45* 

* p < 0,001 

+Ekki er marktækur munur á milli aldurshópa sem hafa sama bókstafinn.    

        

Í Töflu 4 má sjá þátttöku yngsta aldurshópsins fyrir áðurnefnd atriði, greinda eftir því 

hvort hann kaus eða kaus ekki í sveitarstjórnarkosningunum. Í ljós kom að lítill munur var á 

hópunum tveimur, en í þeim tilvikum sem greina mátti marktækan mun voru ungir kjósendur 

líklegri til að hafa tekið þátt en ungt fólk sem sat heima á kjördag. Þannig sögðust ungir 

kjósendur hafa verið virkari í einhvers konar samtökum sem beita sér á sviði þjóðfélagsmála 

en þeir sem mættu ekki á kjörstað. Sömuleiðis var fyrrnefndi hópurinn líklegri til að hafa 

skrifað undir undirskriftarlista eða haft samband við stjórnmálamann persónulega en þeir sem 

sem kusu ekki.  

Tafla 4. Hlutfall (%) svarenda í aldursflokknum 18-29 ára sem höfðu gert eitt eða fleira           

af eftirtöldum atriðum á síðastliðnum fimm árum (n = 727). 

  Kaus Kaus ekki Marktekt (x
2
) 

 1. Tekið þátt í mótmælum eða kröfugöngu? 25 30 1,77 
 2. Verið virk/ur í samtökum sem beita sér 

fyrir tilteknum málefnum á sviði 

þjóðfélagsmála? 14 9 5,50* 
 3. Haft samband við stjórnmálamann 

persónulega? 12 6 6,18* 
 4. Skrifað grein um þjóðfélagsmál í 

dagblað eða tímarit? 3 2 1,64 
 5. Haldið úti eigin "blogg"síðu á 

internetinu þar sem þú tjáir þig um 

þjóðfélagsmál? 1 2 0,79 
 6. Tjáð þig reglulega um þjóðfélagsmál á 

samfélagsmiðlum? 16 12 2,42 

 7. Skrifað undir undirskriftarlista? 64 53 8,69** 

* p < 0,05; ** p < 0,01 

 

Tilgáta 4 

Tilgáta 4 var á þann veg að ungt fólk sem kaus ekki í sveitarstjórnarkosningunum sé 

óánægðara með sveitarstjórn í eigin sveitarfélagi og beri til hennar minna traust samanborið 

við ungt fólk sem mætti á kjörstað. Sem liður í því að prófa tilgátu 4 var notast við 

niðurstöður úr tveimur viðhorfsspurningum, sem snéru annars vegar að trausti svarenda til 

sveitarstjórnar í sínu sveitarfélagi og hins vegar að afstöðu svarenda til frammistöðu 

sveitarstjórnarinnar á liðnu kjörtímabili.  

 Tæplega 23% svarenda sögðust bera frekar eða mjög lítið traust til sveitarstjórnarinnar. 

24% sögðust hvorki bera mikið né lítið traust til hennar en meira en helmingur svarenda, eða 

52% sögðust bera frekar mikið eða mjög mikið traust til sveitarstjórnarinnar. Ef borin eru 

saman meðaltöl ungs fólks sem kaus og kaus ekki í sveitarstjórnarkosningunum á trausti 

þeirra til eigin sveitarstjórnar, þar sem að 1 merkir mjög lítið traust og 5 merkir mjög mikið 

traust, má sjá að þeir svarendur sem sögðust ekki hafa kosið í kosningunum bera minna traust 

til sveitarstjórnarinnar (M = 3,05, Sf = 0,97) samanborið við þá sem kusu í kosningunum (M = 

3,45, Sf = 1,09). Munurinn var marktækur, t(669) = 4,81, p < 0,001.  

 Sé litið til afstöðu ungra svarenda til frammistöðu eigin sveitarstjórnar á liðnu 

kjörtímabili má sjá að stór meirihluti svarenda er jákvæður í garð sveitarstjórnarinnar og starfa 

hennar. Tæplega 15% sögðu hana hafa staðið sig frekar eða mjög illa og 28% töldu hana hafa 

hvorki staðið sé vel né illa á liðnu kjörtímabili. Á hinn bóginn sögðu 42% sveitarstjórnina 

hafa staðið sig frekar vel og rúmlega 16% sögðu hana hafa staðið sig mjög vel á 

kjörtímabilinu. 

Ef borin eru saman meðaltöl hópanna tveggja til frammistöðu sveitarstjórnar í þeirra 

sveitarfélagi á kjörtímabilinu, þar sem 1 merkir mjög illa og 5 merkir mjög vel, er ljóst að 

svarendur sem kusu ekki í sveitarstjórnarkosningunum eru óánægðari með störf 

sveitarstjórnarinnar (M = 3,42, Sf = 0,99) samanborið við þá sem kusu í kosningunum (M = 

3,63, Sf = 1,02). Marktækur munur reyndist vera á hópunum tveimur, t(635) = 2,46, p < 0,05. 

Þessar niðurstöður eru í samræmi við tilgátu 4; ungt fólk sem kaus ekki virðist neikvæðara í 

garð sveitarstjórnarinnar en ungt fólk sem kaus í kosningunum.  

 

Tengsl milli viðhorfs ungs fólks til sveitarstjórnar og kosningaþátttöku  

Þriggja þrepa fjölbreytuaðhvarfsgreining hlutfalla var notuð til að renna styrkari stoðum undir 

tilgátu 4 með því að meta hvort tengslin á milli viðhorfa til sveitarfélags (ánægja og traust) og 

þátttöku í kosningum, héldu þegar búið væri að taka tillit til annarra mögulegra 

skýringarbreyta. Fylgnifylki fyrir helstu breytur rannsóknarinnar má sjá í Töflu 5. Þar má sjá 

að fylgibreytan, kosningaþátttaka ungs fólks, hefur marktækt jákvæða fylgni við allar 

frumbreyturnar.  

 

Tafla 5. Fylgnifylki (r) fyrir helstu breytur rannsóknarinnar. 

 

 

1. 

 

2. 

 

3. 

 

  4. 

 

   5. 

1. Þátttaka í sveitarstjórnarkosningum  1,00 0,18*** 0,10* 0,16*** 0,16*** 

2. Traust til sveitarstjórnar 
 

1,00 0,47*** 0,01 0,02 

3. Ánægja með störf sveitarstjórnar 
  

1,00 -0,02 0,03 

4. Áhugi á stjórnmálum  
   

1,00 0,09** 

5. Flokkshollusta 
   

1,00 

* p < ,05; ** p < ,01; *** p < 0,001 

     1. Kaust þú í sveitarstjórnarkosningunum á Íslandi, laugardaginn 31. maí síðastliðinn? 0 = nei, 1 = já.  

 2. Berð þú mjög mikið traust til sveitarstjórnar í þínu sveitarfélagi, frekar mikið traust, frekar lítið traust  

     eða mjög lítið traust? 1 = mjög lítið traust, 5 = mjög mikið traust.   

 3. Hversu vel eða illa finnst þér að sveitarstjórnin í þínu sveitarfélagi hafi staðið sig á síðasta kjörtímabili?        

1 = mjög illa, 5 = mjög vel.  

4. Hefur þú mjög mikinn áhuga á stjórnmálum, mikinn áhuga, nokkurn áhuga, lítinn áhuga eða hefur þú engan 

áhuga á stjórnmálum? 1 = mjög lítinn áhuga, 5 = mjög mikinn áhuga.  

5. Lítur þú venjulega svo á, að þú standir nærri einhverjum sérstökum stjórnmálaflokki? 0 = nei, 1 = já. 

 



  

33 

 

  

 Í Töflu 6 má sjá niðurstöður greiningarinnar. Frumbreyturnar sem notast var við til að 

skýra dreifingu á kosningaþátttöku ungs fólks voru traust til sveitarstjórnar og ánægja með 

störf sveitarstjórnar, en auk þeirra var leiðrétt fyrir bakgrunnsbreytur og pólitískar breytur. 

Breyturnar voru settar inn í þremur þrepum. Í fyrsta þrepi voru bakgrunnsbreyturnar kyn, 

aldur (18-29 ára), menntun (flokkurinn „annað nám“ var tekinn út vegna örfárra gilda), 

hjúskaparstaða og búseta svarenda látnar skýra kosningaþátttöku ungs fólks. Í öðru þrepi var 

þremur stjórnmálabreytum bætt við sem mæla afstöðu ungs fólks til hefðbundinna 

flokkastjórnmála: Flokkshollusta, þátttaka í næstu alþingiskosningum og stjórnmálaáhugi. 

Breytan þátttaka í alþingiskosningum (viðmiðunarhópur var Sjálfstæðisflokkurinn) var prófuð 

en reyndist langt frá því að vera marktæk og var því sleppt.
1
 Í þriðja þrepi var meginbreytum 

rannsóknarinnar bætt við: Traust og ánægja með eigin sveitarstjórn.  

Í ljós kom að þegar bakgrunnsbreyturnar voru látnar skýra kosningaþátttöku svarenda 

einar og sér skýrðu þær samanlagt um 8% í dreifingu á kosningaþátttöku ungs fólks. 

Niðurstaðan sýndi marktækan hallastuðul fyrir menntun svarenda, b = 0,592, St.v. = 0,15, p  

< 0,001. Það gefur til kynna að eftir því sem að ungt fólk hefur meiri menntun, því líklegra er 

það til að kjósa í sveitarstjórnarkosningunum. Marktækir hallastuðlar voru einnig fyrir búsetu 

svarenda, b = -0,744, St.v = 0,20, p < 0,001 sem gefur til kynna að ungt fólk á 

landsbyggðinni sé líklegra til að kjósa í kosningunum samanborið við þá sem búa á 

höfuðborgarsvæðinu (ungt fólk á höfuðborgarsvæðinu var viðmiðunarhópur). Samkvæmt kí-

kvaðrat prófi bætir þrep 1 líkanið okkar marktækt miðað við 99,9% vissu, x
2
(5) = 32,09 p < 

0,001. 

Í þrepi tvö voru breyturnar flokkshollusta og stjórnmálaáhugi settar inn í fjölbreytu-

aðhvarfsgreininguna. Þar má sjá marktæka hallastuðla fyrir báðar breyturnar. Neikvætt 

samband var á milli flokkshollustu og kosningaþátttöku, þar sem ungt fólk sem telur sig ekki 

standa nærri stjórnmálaflokki var viðmiðunarhópurinn, b = -0,744, St.v. =  0,20, p < 0,001. 

Bendir það til þess að ungt fólk sem telur sig ekki standa nærri sérstökum stjórnmálaflokki sé 

ólíklegra en ungt fólk sem stendur nálægt stjórnmálaflokki til að kjósa í 

sveitarstjórnarkosningunum. Það styður við þær kenningar sem hér hefur verið fjallað um að 

þeir sem eru flokkshollir séu líklegri til að mæta á kjörstað og kjósa í kosningum.

                                                 

1
 Breytunni var í kjölfarið gefin tvö gildi eftir því hvort svarendur myndu kjósa í alþingiskosningunum 

eða ekki (0 = myndi ekki kjósa; 1 = myndi kjósa einhvern stjórnmálaflokk). Hins vegar reyndist sú 

breyta sömuleiðis ekki nálægt því að vera marktæk og var henni því sleppt í greiningunni. 

Tafla 6. Óstaðlaðir hallastuðlar fjölbreytuaðhvarfsgreiningar hlutfalla fyrir dreifingu á kosningaþátttöku ungs 

fólks í sveitarstjórnarkosningunum (0 = nei, kaus ekki; 1 = já, ég kaus). Staðalvillur í sviga.  

   Þrep 1 Þrep 2 Þrep 3       

 

  

              95% vikmörk fyrir þrep 3   

Frumbreytur B (S.E.) B (S.E.) B (S.E.)  Neðri            Exp(B)   Efri 

 Kyn -0,031 (0,18) -0,068 (0,18) -0,026 (0,19) 0,670  0,974  1,415 

 Aldur (18-29 ára)  0,019 (0,03)  0,028 (0,03)  0,028 (0,03) 0,963  1,028  1,098 

 Menntun  0,592 (0,15)***  0,571 (0,15)***  0,519 (0,15)** 1,246  1,680  2,266 

 Hjúskaparstaða  0,234 (0,20)  0,291 (0,21)  0,318 (0,21) 0,912  1,374  2,070 

 Búseta -0,744 (0,20)*** -0,788 (0,20)*** -0,663 (0,20)** 0,346  0,515  0,768 

 Flokkshollusta        / -0,714 (0,21)** -0,732 (0,22)** 0,315  0,481  0,733 

 Stjórnmálaáhugi        /  0,328 (0,09)***   0,330 (0,09)*** 1,160  1,391  1,670 

 Traust til sveitarstjórnar        /         /   0,357 (0,10)** 1,167  1,429  1,750 

 Ánægja með sveitarstjórn        /         /  -0,004 (0,11) 0,809  0,996  1,225 

 Fasti -0,589 (0,78) -1,147 (0,86) -2,309 (0,96)* 

    n 452 452 452 

    Nagelkerke R
2
 ,076 ,132 ,165 

   
* p < 0,05; ** p < 0,01; *** p < 0,001 

Þá var jákvætt samband á milli áhuga ungs fólks á stjórnmálum og kosningaþátttöku, sem 

gefur til kynna að eftir því sem að ungt fólk hefur meiri áhuga á stjórnmálum sé það líklegra 

til að kjósa í kosningunum. Breyturnar í þrepi tvö skýra samanlagt 13% í dreifingu á 

kosningaþátttöku ungmenna og bæta líkanið marktækt miðað við 99,9% vissu, x
2
(7) = 25,66 p 

< 0,001.  

Þrep þrjú sýnir allar breytur fjölbreytuaðhvarfsgreiningarinnar. Þegar meginbreyturnar 

tvær eru settar inn í líkanið má sjá að heildar skýrð dreifni allra breyta er rúmlega 17%. 

Líkanið er í heild sinni marktækt miðað við 99% vissu, x
2
(2) = 15,09 p < 0,01. Sjá má að 

sambandið milli menntunar svarenda og kosningaþátttöku helst þegar leiðrétt er fyrir 

breyturnar í þrepi tvö og þrjú. Sömuleiðis helst sambandið á milli búsetu svarenda og 

kosningaþátttöku óbreytt. Því er ljóst að menntun og búseta hefur áhrif á það hvort ungt fólk 

tekur þátt í sveitarstjórnarkosningunum. Sömu sögu má segja um pólitísku breyturnar; 

sambandið helst óbreytt þegar leiðrétt var fyrir meginbreytur rannsóknarinnar og því ljóst að 

flokkshollusta og stjórnmálaáhugi hafa einnig áhrif á kosningaþátttöku ungmenna.  

Breytan traust til sveitarstjórnar hefur marktækan hallastuðul, b = 0,357, St.v. = 0,10, p 

< 0,01, sem sýnir fram á jákvæða fylgni við kosningaþátttöku. Ungt fólk sem ber traust til 

sveitarstjórnar í sínu sveitarfélagi er þannig líklegra til að kjósa í sveitarstjórnarkosningunum. 

Tafla 5 sýnir einnig áhættuhlutfall fyrir þrep 3 miðað við 95% vissu. Þar sést að þeir sem 

treysta sveitarstjórninni vel eru 1,167 líklegri til að mæta á kjörstað en þeir sem bera til hennar 

minna traust. Það er í samræmi við tilgátu 4 sem segir að viðhorf ungmenna til sveitarstjórnar 

geti haft áhrif á það hvort þau mæti á kjörstað. Breytan ánægja með störf sveitarstjórnar 

mælist hins vegar ekki marktæk og því ljóst að hún skýrir lítið í dreifingu á kosningaþátttöku 

ungs fólks – öfugt við það sem sett var fram í tilgátu 4. Niðurstöðurnar styðja því að einhverju 

leyti við tilgátuna; traust til sveitarstjórnar skiptir máli þegar kemur að þátttöku ungs fólks í 

kosningum en frammistaða sveitarstjórnarinnar hefur hins vegar lítið skýringargildi. Hér getur 

þó verið til staðar einhvers konar sýndarsamband; ánægja með störf sveitarstjórnar hefur áhrif 

á hegðun ungra kjósenda, en þegar tekið er tillit til trausts til sveitarstjórnar hverfur 

sambandið, þ.e. að traust til sveitstjórnar skýri tengslin á milli ánægju og kosningahegðunar.  

Umræða 

Tilgangur rannsóknarinnar var að kanna hvað hefði einna helst áhrif á dræma kjörsókn 

íslenskra ungmenna í sveitarstjórnarkosningunum vorið 2014 og varpa þannig ljósi á 

kosningahegðun yngsta aldurshópsins, sem lítið hefur verið rannsakaður hér á landi. 

Niðurstöður tölfræðigreininga styðja að mestu leyti við þær fjórar tilgátur sem lagt var af stað 

með í upphafi. Í fyrsta lagi var því spáð að ungt fólk gefi fremur þá skýringu en eldra fólk að 

ástæða þess að það mætti ekki á kjörstað sé almennt áhugaleysi. Önnur tilgáta var á þann veg 

að því áhugalausara sem ungt fólk væri um stjórnmál, því ólíklegra væri það til að kjósa í 

kosningunum og sú þriðja sagði að ungt fólk sem mætti ekki á kjörstað fengi fremur útrás 

fyrir áhuga sinn á stjórnmálum með óhefðbundnari hætti samanborið við eldra fólk. Fjórða og 

síðasta tilgáta rannsóknarinnar beindist að viðmóti ungs fólks í garð sveitarstjórnar í eigin 

sveitarfélagi og var því spáð að traust og ánægja með störf hennar hefðu áhrif á 

kosningaþátttöku ungmenna.  

Fyrsta tilgátan fékk þó nokkurn stuðning. Elstu kynslóðirnar sem mættu ekki á kjörstað 

virtust hafa fleiri ástæður fyrir því að hafa ekki kosið en yngsta kynslóðin. Eldra fólk sem 

kaus ekki í kosningunum, sat heima á kjördag til að lýsa yfir óánægju sinni með 

stjórnmálaflokkana í framboði eða kosningarnar sjálfar í mun meiri mæli en yngra fólk. 

Ástæður á borð við þær að enginn flokkur hefði höfðað til hennar eða að of margir 

stjórnmálaflokkar hefðu verið framboði voru eldri kynslóðinni til að mynda meira að skapi en 

þeirri yngri. Þannig mátti sjá greinilegt kynslóðabil á milli aldurshópanna; yngra fólk átti 

erfiðara með að nefna ástæður þess að hafa ekki kosið, en samkvæmt rannsóknum má að 

mörgu leyti rekja slíkt áhugaleysi til aldurs og aðstæðna í lífi þess. Vissulega hefði mátt prófa 

tilgátuna með öðrum hætti en hér var gert og athyglisvert væri að skoða nánar hvernig 

kynslóðabilið endurspeglar mismunandi kosningahegðun hjá ólíkum aldurshópum á Íslandi. 

Sömuleiðis má vel vera að aðrir þættir en kynslóðabil hafi haft áhrif á niðurstöðurnar og ber 

að hafa það í huga. Engu að síður eru niðurstöðurnar áhugaverðar fyrir þær sakir að þær gefa 

góða mynd af þeim stóra hóp íslenskra ungmenna sem mætti ekki á kjörstað. Íslensk 

ungmenni sem sátu heima á kjördag virðast ekki hafa haft mikla skoðun á því hvers vegna þau 

kusu ekki í samanburði við eldri kynslóðir sem sömuleiðis kusu ekki í kosningunum. 

Niðurstöðurnar styðja þannig að mörgu leyti við erlendar rannsóknir sem sýna fram á að ungu 

fólki finnist það ekki lengur tilheyra hinu pólitíska samfélagi og sér ekki sömu ástæður til að 

þjónkast því og eldri kynslóðir. Quentilier (2007) og White og félagar (2000) komust til að 

mynda að því í sínum rannsóknum að staða ungs fólks í samfélaginu hafi áhrif á tengsl þess 

inn í heim stjórnmálanna; vegna aldurs og aðstæðna sá ungt fólk færri ástæður til að taka þátt 

og svo virðist sömuleiðis eiga við hér á landi.  

Niðurstöður tölfræðigreininga voru enn fremur í samræmi við tilgátu tvö. Eftir því sem 

að áhugi ungs fólks var meiri á stjórnmálum, því líklegra var það til að mæta á kjörstað. Heilt 

yfir var áhugi ungmenna á stjórnmálum þó lítill og er það í samræmi við erlendar rannsóknir 

sem hafa sýnt fram á að áhugi ungs fólks á hinum hefðbundnu flokkastjórnmálum fer sífellt 

minnkandi á Vesturlöndum (sjá t.d. Henn, Weinstein og Forrest 2005; Henn, Weinstein og 

Wring 2002; Julkunen og Carle 1998; Randall 2014). Hér er þó á engan hátt hægt að fullyrða 

að svarendur hafi haft hefðbundin stjórnmál í huga, en sé litið á allar þær spurningar sem 

komu á undan spurningunni sem snéru að hinum hefðbundnu stjórnmálum má færa fyrir því 

rök að hefðbundin flokkastjórnmál og kosningar hafi öllu heldur verið þeim ofar í huga en 

þjóðmál í víðari skilningi. Ómögulegt er þó að segja til um þetta atriði, en þar sem minnkandi 

áhugi ungmenna á hefðbundnum stjórnmálum liggur svo að segja fyrir í vestrænum ríkjum 

verður að teljast sennilegt að sú sé raunin. Aukinn áhugi ungmenna á óhefðbundnari leiðum 

stjórnmála hefur í þessu samhengi vakið athygli fræðimanna (Norris 2003) víðast hvar á 

Vesturlöndum – og spáði þriðja tilgáta rannsóknarinnar því að stjórnmálaáhugi íslenskra 

ungmenna einskorðaðist ekki við hin hefðbundnu stjórnmál, heldur þyrfti að víkka út 

hugtakið og skoða nútímalegri leiðir til þátttöku, sem ungt fólk í nágrannaríkjum Íslands 

virðist sækjast í auknum mæli eftir.   

Niðurstöður tölfræðigreininga voru hins vegar ekki að öllu leyti í samræmi við 

tilgátuna. Ungt fólk á Íslandi hafði lítið tekið þátt í athöfnum sem skilgreina má sem 

óhefðbundnar leiðir til stjórnmálaþátttöku. Flestir höfðu skrifað undir undirskriftarlista á 

undanförnum fimm árum, sem verður að teljast fremur einföld leið til að taka þátt í 

stjórnmálum í samanburði við hina valkostina – en þó var einungis rúmlega helmingur sem 

hafði skrifað undir áðurnefnda lista. Í rannsókn Roker (1999) var óhefðbundin þátttaka 

breskra ungmenna rannsökuð, en þar kom í ljós að þau höfðu skrifað undir undirskriftalista og 

mótmælt í mun meiri mæli en íslensk ungmenni á síðastliðnum fimm árum. Þegar þátttaka 

íslenskra ungmenna var borin saman við eldri aldurshópa kom þó í ljós að yngsta kynslóðin 

var duglegri að mótmæla, skrifa undir undirskriftarlista og tjá sig um þjóðfélagsmál á 

samfélagsmiðlum samanborið við elstu kynslóðina. Það er í samræmi við rannsókn Norris 

(2003) sem sýndi fram á að fólk undir 30 ára aldri í 15 ríkjum Evrópu væri líklegra en eldra 

fólk til að taka þátt í stjórnmálum með óhefðbundnum hætti. Kynslóðabil virðist því vera til 

staðar þegar kemur að ólíkum leiðum til stjórnmálaþátttöku, bæði hér á landi sem og víða 

annars staðar í Evrópu.  

Niðurstöðurnar sýndu aukin heldur fram á að ungt fólk sem mætti á kjörstað hefur alla 

jafna verið virkara á óhefðbundnum vettvangi en ungt fólk sem mætti ekki á kjörstað. Þannig 

var fyrrnefndi hópurinn líklegri en sá síðarnefndi til að taka þátt í einhvers konar samtökum 

sem beita sér á sviði þjóðfélagsmála, skrifa undir undirskriftarlista eða hafa samband við 

stjórnmálamann persónulega. Þetta gefur til kynna að ungt fólk á Íslandi sem tekur ekki þátt í 

kosningum tekur heldur ekki virkan þátt í óhefðbundinni þjóðmálastarfsemi. Þess í stað 

virðist nefndur hópur ungs fólks hér á landi vera meira og minna aðgerðarlaus, hvort sem það 

er á vettvangi hefðbundinna kjörfunda eða á sviði óhefðbundnari stjórnmála.  

Að lokum styðja niðurstöðurnar við fjórðu tilgátu rannsóknarinnar. Neikvæð viðhorf 

ungmenna til sveitarstjórnar virðast hafa áhrif á þátttöku þeirra í kosningum. Þannig báru þau 

sem mættu á kjörstað meira traust til sveitarstjórnar í sínu sveitarfélagi og voru sömuleiðis 

ánægðari með frammistöðu hennar á liðnu kjörtímabili í samanburði við þau sem mættu ekki 

á kjörstað. Hins vegar, þegar tekið var tillit til annarra persónulegra og pólitískra þátta, svo 

sem menntunar, búsetu, flokkshollustu og stjórnmálaáhuga, kom í ljós að ánægja með 

frammistöðu sveitarstjórnar hafði ekki marktæk tengsl við kosningaþátttöku ungmenna. 

Traust virðist þó skipta ungt fólk máli, en niðurstöður aðhvarfsgreiningar sýndu fram á að 

ungt fólk sem bar mikið traust til sveitarstjórnar var líklegra til að mæta á kjörstað en það sem 

treysti henni síður. Þetta er í samræmi við þær erlendu rannsóknir (Quentelier 2007; White, 

Bruce og Ritchie 2000) sem hér hefur verið vísað til; neikvæð viðhorf ungmenna í garð 

stjórnvalda hafa áhrif á þátttöku þeirra í stjórnmálum. Niðurstöður lýsandi tölfræði sýndu þó 

fram á að meirihluti ungs fólks treystir sveitarstjórninni nokkuð vel og var almennt ánægður 

með frammistöðu hennar. Fjórðungur svarenda sagðist hins vegar hvorki bera lítið né mikið 

traust til eigin sveitarstjórnar og má í því ljósi velta því upp hvort sá hópur beri í raun minna 

traust til hennar en ella, en velji valmöguleikann því hann sé til staðar. Þegar nánar var að gáð 

mátti sjá mismunandi viðhorf til sveitarstjórnar eftir því hvort það mætti á kjörstað eða ekki. 

Neikvæð viðhorf til stjórnvalda höfðu því greinilega áhrif á þátttöku ungmenna í 

kosningunum og styður það fyllilega við síðustu tilgátu rannsóknarinnar. Enn fremur vekja 

niðurstöðurnar upp spurningar um hvað nákvæmlega sé orsök þessa neikvæða viðhorfs 

ungmenna í garð stjórnvalda. Með hliðsjón af rannsóknum á Vesturlöndunum (White, Bruce 

og Ritchie 2000) má færa fyrir því rök að ástæðan sé lítil tengsl stjórnmálamanna við ungu 

kynslóðina sem og æ minni tengsl hennar almennt við hin hefðbundnu flokkastjórnmál. Það 

væri aftur á móti efni í aðra rannsókn að huga að þeim þáttum.   

Aðhvarfsgreining sýndi fram á að ýmsir aðrir þættir geta útskýrt kosningahegðun 

íslenskra ungmenna. Niðurstaðan sýndi fram á að menntun hefur áhrif á kosningahegðun 

þegar búið er að taka tillit til annarra breyta og því má færa fyrir því rök að kenningar um 

áhrif aldurs og aðstæðna fólks (e. life-cycle effects) eigi við hér á landi. Eftir því sem að 

menntun ungmenna varð meiri jukust líkurnar á að þau mættu á kjörstað. Háskólagengið fólk 

undir 30 ára aldri er því líklegra til að kjósa en ungt fólk með grunn- eða menntaskólapróf – 

sem sýnir fram á að menntunarstig ungs fólks getur vissulega haft áhrif á pólitíska virkni þess. 

Hins vegar skýrðu bakgrunnsbreyturnar ekki mikið einar og sér í kosningahegðun ungmenna, 

sem er í takt við rannsóknir erlendis frá (sjá t.d. Bengtsson o.fl. 2014) sem sýnt hafa fram á að 

aðrir pólitískir og sálfræðilegir þættir útskýri betur kosningahegðun almennings. 

Flokkshollusta hefur jákvæð áhrif á kosningaþátttöku ungmenna sem og almennur áhugi 

þeirra á stjórnmálum. Því er ljóst að ungt fólk er ekki alveg afhuga stjórnmálum eins og 

orðræðan bendir svo iðulega til; ýmsir pólitískir og sálfræðilegir þættir á borð við traust 

ungmenna til stjórnvalda hafa áhrif á þátttöku þess á vettvangi stjórnmálanna. Hins vegar er 

nauðsynlegt að skoða betur þann stóra hóp ungs fólks sem er ekki að nýta kosningarétt sinn 

og brjóta frekar til mergjar ástæður þess að hann lætur ekki meira á sér bera á vettvangi 

íslenskra stjórnmála.  

Tilgangur þessarar rannsóknar var að varpa skýrara ljósi á breytta kosningahegðun 

íslenskra ungmenna og má af niðurstöðum hennar draga mikilvægan lærdóm. Af framansögðu 

má ljóst vera að ungt fólk lítur ekki endilega á kosningar sem dóm þess yfir samfélaginu. Það 

telur sig hugsanlega ekki hafa raunverulegan möguleika á að breyta framvindu mála með 

þátttöku í kosningum á milli hefðbundinna stjórnmálaflokka – og af því að þeir ráði mestu 

þegar til kastanna komi, kunni þátttaka þess í óhefðbundnu þjóðmálastarfi líka litlu að skipta. 

Hins vegar benda niðurstöður rannsóknarinnar einnig til þess að ungt fólk sé ekki eins afhuga 

stjórnmálum og gjarnan er haldið fram. Þvert á móti gefa niðurstöðurnar til kynna 

þátttökuleysi ungmenna megi að mörgu leyti rekja til vantrausts í garð stjórnvalda, og í því 

samhengi má færa fyrir því rök að ungt fólk hafi vissulega skoðanir á því hvernig samfélagi 

þess sé stjórnað. Með því að notast við gögn úr spurningakönnun sem sniðin voru að dræmri 

kjörsókn íslensks almennings var hægt að kafa dýpra ofan í hnignandi kjörsókn íslenskra 

ungmenna og verður að teljast ljóst að helsti styrkleiki rannsóknarinnar liggur þar. Enn fremur 

buðu gögnin upp á samanburð milli ólíkra aldurshópa og var því mögulegt að rannsaka nánar 

hvernig yngsti aldurshópurinn var frábrugðinn eldri kynslóðum. Hins vegar er ljóst að 

rannsóknin bauð ekki upp á samanburð milli ára og er því ómögulegt að segja til um hvort 

niðurstöður hennar endurspegli viðvarandi mynstur á kosningahegðun íslenskra ungmenna 

eða hvort um sé að ræða einstakt tilvik. Hvernig sem á málið er litið má þó margt læra af 

rannsókninni: Hún er ef til vill einhver áfangi á leið til að skilja breytta kosningahegðun ungs 

fólks hér á landi og sýnir vonandi – í ljósi alvarleika málsins fyrir framvindu lýðræðisins á 

Íslandi – að frekari athuganna fræðimanna þarf við á þessu sviði.  

Viðauki I. Spurningakönnun 

Spurningalisti fyrir rannsókn á dræmri kosningaþátttöku í sveitarstjórnarkosningunum 2014. 

Spurningar um bakgrunn svarenda ekki meðtaldar.  

 

 

1. Af ýmsum ástæðum taka ekki allir þátt í sveitarstjórnarkosningum á Íslandi. Kaust 

þú í sveitarstjórnarkosningunum á Íslandi, laugardaginn 31. maí síðastliðinn? 

o Já, kaus 

o Nei, kaus ekki 

 

o Veit ekki 

o Vil ekki svara 

 

2. Hvaða flokk eða lista kaustu þá? 

Vinsamlegast athugið. Svarendur alls staðar á landinu fá sömu svarmöguleika við þessa spurningu. Ef 

flokkurinn eða listinn sem þú kaust er ekki talinn upp, vinsamlegast hakaðu við svarmöguleikann 

"Annan flokk eða lista. Hvaða?" og skrifaðu nafnið á flokknum/listanum í reitinn við hliðina á. Vel má 

vera að listarnir sem taldir eru upp hafi ekki allir verið í framboði í þínu sveitarfélagi í vor. 

o Framsóknarflokkinn (B) 

o Sjálfstæðisflokkinn (D) 

o Samfylkinguna (S) 

o Vinstrihreyfinguna - grænt framboð (V) 

o Pírata (Þ) 

o Bjarta Framtíð (Æ) 

o Óhlutbundin kosning í fór fram í mínu sveitarfélagi 

o Skilaði auðu/ógildu atkvæði 

o Annan flokk eða lista. Hvaða? _____________________ 

 

o Veit ekki 

o Vil ekki svara 

 

3. Hver var helsta ástæða þess að þú kaust ekki? __________________________ 

4. Hversu vel eða illa átti eftirfarandi við um ástæður þess að þú kaust ekki? 

 Mjög 

vel 

Frekar 

vel 

Hvorki 

vel né 

illa 

Frekar 

illa 

Mjög 

illa 

Veit 

ekki 

Vil 

ekki 

svara 

Enginn flokkanna í framboði í 

mínu sveitarfélagi höfðaði til mín 

O O O O O O O 

Mér fannst of margir flokkar vera 

í framboði 

O O O O O O O 

Mér fannst ekki skipta máli hver 

yrði kosinn í sveitarstjórn 

O O O O O O O 

Ég taldi að atkvæði mitt myndi 

ekki hafa áhrif á úrslit 

kosninganna 

O O O O O O O 

Til að lýsa yfir óánægju minni 

með kosningarnar og/eða 

flokkana í framboði 

O O O O O O O 

Ég nennti því ekki O O O O O O O 

 

    

5. Hvaða flokk eða lista telurðu líklegast að þú hefðir kosið ef þú hefðir mætt á kjörstað? 

Ath. Svarendur alls staðar á landinu fá sömu svarmöguleika hér. Ef flokkurinn eða listinn sem þú 

hefðir kosið er ekki talinn upp, vinsamlegast hakaðu við svarmöguleikann "Annan flokk eða lista. 

Hvaða?" og skrifaðu nafnið á flokknum/listanum í reitinn við hliðina á. Vel má vera að listarnir sem 

taldir eru upp hafi ekki allir verið í framboði í þínu sveitarfélagi í vor. 

o Framsóknarflokkinn (B) 

o Sjálfstæðisflokkinn (D) 

o Samfylkinguna (S) 

o Vinstrihreyfinguna - grænt framboð (V) 

o Pírata (Þ) 

o Bjarta Framtíð (Æ) 

o Óhlutbundin kosning fór fram í mínu sveitarfélagi 

o Hefði skilað auðu/ógildu atkvæði 

o Annan flokk eða lista. Hvaða? _____________________ 

 

o Veit ekki 

o Vil ekki svara 

6. Telur þú að það hefði aukið líkurnar á að þú hefðir kosið, dregið úr líkunum eða ekki 

skipt máli ef... 

 Aukið 

líkurna 

verulega 

 

Aukið 

líkurnar 

nokkuð 

 

Ekk 

skipt 

máli 

 

Dregið 

nokkuð 

úr 

líkunum 

 

Dregið 

verulega 

úr 

líkunum 

 

Veit 

ekki 

 

Vil 

ekki 

svara 

 

Kosningarnar hefðu 

farið fram á öðrum 

degi? 

O O O O O O O 

Þú hefðir getað kosið 

rafrænt í gegnum 

internetið? 

O O O O O O O 

Þú hefðir getað kosið 

einstaka frambjóðendur 

þvert á flokka og lista í 

kosningunum? 

O O O O O O O 

Aðgengi að 

utankjörfundar-

atkvæðagreiðslu hefði 

verið bætt? 

O O O O O O O 

 

 

7. Í aðdraganda sveitarstjórnarkosninganna í maí síðastliðnum birti Samband íslenskra 

sveitarfélaga tvö myndbönd á internetinu (m.a. á heimasíðu sambandsins, Facebook, 

YouTube og Áttavitanum) með kynningu á kosningunum - sást þú annað eða bæði 

þessara myndbanda? 

o Já, ég sá bæði myndböndin 

o Já, ég sá annað myndbandið 

o Nei, ég sá hvorugt myndbandið 

 

o Veit ekki 

o Vil ekki svara 

 

8. Kaust þú í sveitarstjórnarkosningunum árið 2010? 

o Já, kaus 

o Nei, kaus ekki 

o Nei, hafði ekki kosningarétt 

 

o Veit ekki 

o Vil ekki svara 

9. Hvaða flokk eða lista kaustu þá? 

Ath. Svarendur alls staðar á landinu fá sömu svarmöguleika hér. Ef flokkurinn eða listinn sem þú 

kaust er ekki talinn upp, vinsamlegast hakaðu við svarmöguleikann "Annan flokk eða lista. Hvaða?" 

og skrifaðu nafnið á flokknum/listanum í reitinn við hliðina á. Vel má vera að listarnir sem taldir eru 

upp hafi ekki allir verið í framboði í þínu sveitarfélagi árið 2010.  

o Framsóknarflokkinn (B) 

o Sjálfstæðisflokkinn (D) 

o Samfylkinguna (S) 

o Vinstrihreyfinguna - grænt framboð (V) 

o Besta Flokkinn (Æ) 

o Óhlutbundin kosning fór fram í mínu sveitarfélagi 

o Skilaði auðu/ógildu atkvæði 

o Annan flokk eða lista. Hvaða? _____________________ 

 

o Veit ekki 

o Vil ekki svara 

 

10. Hversu vel eða illa finnst þér að sveitarstjórn í þínu sveitarfélagi hafi almennt staðið 

sig á síðasta kjörtímabili? 

o Mjög vel 

o Frekar vel 

o Hvorki vel né illa 

o Frekar illa 

o Mjög illa 

 

o Veit ekki 

o Vil ekki svara 

 

11. Berð þú mjög mikið traust til sveitarstjórnar í þínu sveitarfélagi, frekar mikið traust, 

frekar lítið traust eða mjög lítið traust? 

o Mjög mikið traust 

o Frekar mikið traust 

o Hvorki mikið né lítið traust 

o Frekar lítið traust 

o Mjög lítið traust 

 

o Veit ekki 

o Vil ekki svara 

12. Hefur þú gert eitt eða fleira af eftirtöldu á síðastliðnum fimm árum?  

Vinsamlegast merktu við allt sem við á 

o Tekið þátt í mótmælum eða kröfugöngu? 

o Verið virk(ur) í einhvers konar samtökum sem hafa það að markmiði að beita sér 

fyrir tilteknum málefnum á sviði þjóðfélagsmála? 

o Haft samband við stjórnmálamann persónulega, í því skyni að hafa áhrif á 

þjóðfélagsmál? 

o Skrifað grein um þjóðfélagsmál í dagblað eða tímarit? 

o Haldið úti eigin “blogg”síðu á internetinu þar sem þú tjáir þig um þjóðfélagsmál? 

o Tjáð þig reglulega um þjóðfélagsmál á samfélagsmiðlum? 

o Skrifað undir undirskriftalista? 

o Hef ekki gert neitt af ofantöldu 

 

o Veit ekki 

o Vil ekki svara 

 

13. Hefur þú mjög mikinn áhuga á stjórnmálum, mikinn áhuga, nokkurn áhuga, lítinn 

áhuga, eða hefur þú engan áhuga á stjórnmálum? 

o Mjög mikinn áhuga 

o Mikinn áhuga 

o Nokkurn áhuga 

o Lítinn áhuga 

o Engan áhuga 

 

o Veit ekki 

o Vil ekki svara 

 

14. Lítur þú venjulega svo á, að þú standir nærri einhverjum sérstökum 

stjórnmálaflokki? 

o Já 

o Nei 

 

o Veit ekki 

o Vil ekki svara 

 

15. Hvaða flokkur er það?  

(Ef þú stendur nærri fleiri en einum flokki, vinsamlegast merktu við þann flokk sem þú stendur næst) 

o Framsóknarflokkurinn (B) 

o Sjálfstæðisflokkurinn (D) 

o Samfylkingin (S) 

o Vinstrihreyfingin - grænt framboð (V) 

o Píratar (Þ) 

o Björt Framtíð (Æ) 

o Stend nærri öðrum flokki eða lista. Hvaða?  _____________________ 

 

o Veit ekki 

o Vil ekki svara 

16. Finnst þér þú standa mjög nálægt þessum flokki, nokkuð nálægt eða ekki mjög 

nálægt? 

o Mjög nálægt 

o Nokkuð nálægt 

o Ekki mjög nálægt 

 

o Veit ekki 

o Vil ekki svara 

 

17. Hvaðan fékkstu helst upplýsingar um kosningabaráttuna? 

Vinsamlegast merktu við allt að þrjú atriði eftir því sem við á 

o Í gegnum fjölskyldu, vini og/eða kunningja 

o Á kosningafundum eða kosningaskrifstofum 

o Með persónulegum samskiptum við frambjóðendur 

o Á internetinu / samfélagsmiðlum 

o Í útvarpinu 

o Í sjónvarpinu 

o Í dagblöðum, tímaritum og kynningarritum 

o Á vinnustað / Í skóla 

o Annars staðar. Hvar? _____________________ 

o Fékk ekki upplýsingar um kosningabaráttuna 

 

o Veit ekki 

o Vil ekki svara 

 

18. Hvar aflarðu þér helst upplýsinga um stjórnmál almennt? 

Vinsamlegast merktu við allt að þrjú atriði eftir því sem við á 

o Í hefðbundnum miðlum, útvarpi, dagblöðum og/eða sjónvarpi 

o Í gegnum fjölskyldu, vini og/eða kunningja 

o Á innlendum fréttamiðlum; Vísi, Mbl, DV, Eyjunni o.s.frv. 

o Á samfélagsmiðlum; Facebook, Twitter o.s.frv. 

o Á erlendum fréttamiðlum 

o Ég afla mér ekki upplýsinga um stjórnmál 

o Annars staðar. Hvar? _____________________ 

 

o Veit ekki 

o Vil ekki svara 

 

19. Telur þú að í kosningabaráttunni hafi verið mikill skoðanamunur milli 

stjórnmálaflokkanna, lítill skoðanamunur eða enginn skoðanamunur? 

o Mikill skoðanamunur 

o Lítill skoðanamunur 

o Enginn skoðanamunur 

 

o Veit ekki 

o Vil ekki svara 


